
ASO LUA, 27 IUNI 2023 

 

  Na nofoia e le Fofoga Fetalai le Nofoa i le itula e 9:37 i le taeao. 

 

Tatalo. 

 

  FOFOGA FETALAI:  Ou te faasilasila atu ua amatalia nei Taualumaga a 

le Fono Aoao Faitulafono. 

  Ia, tau ia o se gagana a le Nofoa na ona faatulima ma faafeiloai aloaia atu 

ai i le maualuga o le tatou Palemene i lenei taeao fou, i lo outou soifua 

manuia ma le lagi e mama. I le afio o lau Afioga i le Tamaitai Palemia, afio 

lau Afioga i le Sui Palemia, afifio a outou Afioga i Minisita o le Kapeneta 

faapea Minisita Lagolago. Ia tainane foi lea Itu o le Maota i le afio mai o lau 

Afioga i le Taitai o le Itu Agai aemaise o sui usufono mamalu uma o le 

Palemene. O paia apoapogata ia o le Fonousu a le atunuu. Viia le Alii ua Ia 

tatala faamanuiaga o le lagi i lenei aso fou, ua tatou toe feiloai i Lona 

toafilemu mo le faaauauina o le tatou Galuega. 

  E faatalofa atu foi i Ofisa Sili o Pulega o Matagaluega ma Faalapotopotoga 

Tumaoti a le tatou Malo, malo le soifua manuia. 

  E faafeiloai atu foi i le faafofoga tapuai mai a le atunuu i ona tafa e fia, i 

ona tulaga faalupelupeina, ae a le tapuaiga mau a Samoa o lo o afifio ma 

papaaao i so o se tafa o le lalolagi. E ofo alofa ma faatalofa atu lau Palemene. 

Tapuai maia ma le manuia i le alofaiva o lau Fonousu i lenei taeao. 

  Ia sagai ane ai o le tai i le alofaiva o le Palemene i lenei aso, ia i ai le 

agalelei o le Atua i le usugafono a lau Afioga i le Tamaitai Palemia ma lau 

Kapeneta, ia i ai foi Lana faauuga mana i usugafono uma a itumalo uma o 

le atunuu.  

 

 

TULAFONO TAU FAAOFI O LE FAATATAUINA O TUPE 

2023/2024 – felafolafoaiga faaauau i luga o le faitauga faalua 

– Aso fono lona 6 

 

  FOFOGA FETALAI:  E tolopo Taualumaga a le Fono Aoao Faitulafono 

i le Aso Fono ananafi ua maea saunoa le sui usufono mo Aiga i le Tai. 

  Ia, o le avanoa lenei o se tasi o sui usufono e saunoa mo le tatou Tala o le 

Tupe. 

  Ia faafetai o lea ua sauni mai le sui usufono mo Satupaitea. Ia, o le avanoa 

lenei i lau Afioga i le sui usufono mamalu. 

 

  Afioga Hon LAUTAFI FIO SELAFI PURCELL (Satupaitea):  Faafetai 

i lau Afioga i le Fofoga Fetalai mo le avanoa o lenei sui usufono. O lea ua 

maea ona e momoli le tatou faafetai ma le tatou faapolo i le tatou vatapuia 

ma le Atua, ua uma foi ona e paepae faaulufanua lo tatou taeao i le tatou 

aganuu aemaise o le faaleagaga. Ona i ai lea o le manatu o lenei sui usufono, 

tatou ave lea i uta, faafetai ua avea lou fofoga ma fofoga o le Palemene o 

Samoa e amatalia ai letatou fonotaga i lenei taeao. 

  Ou te tulai atu e fia fai se sao foi o lenei itumalo i le Tala o le Tupe e pei 

ona opea nei i le Maota o le Palemene. A o le i faia la se tala lau Afioga i le 

Fofoga Fetalai, e muamua pea ona faatulou ma faatalofa i le pau o le malu 

lenei, o le Maota i Tiafau nei, o le Maota o le utugatagi a Samoa, Maota o le 

tagatia po o le faalelegafulu a le tatou atunuu. O le Maota o lo o afio ai lau 

Afioga i le Fofoga Fetalai faapea foi le afio o le Sui Fofoga Fetalai, o lo o 

afio ai le Tamaitai Palemia faapea le mamalu o lana Kapeneta. Afifio o 

Minisita Lagolago faapea foi lenei Itu, i le afio atu o le Taitai o le Vaega 

lenei o lo o Agaia le Malo. Ia, e faapea le mamalu i sui usufono uma i lenei 

taeao. 

  E faatalofa atu foi i le mamalu o Ofisa Sili o Matagaluega ua tatou faatasi. 

Faamalo le onosai, o lea o le a savali le 3 vaiaso o tatou faapenei pea. 

Faamalo lava, o outou lava e vae ma lima i ai le tatou Malo i ana galuega 

fai.  

  E faatalofa atu i le tapuaiga a Samoa i Tama ma o latou Aiga, Aiga ma 

Tama, le usoga a Tumua ma Pule, Ituau ma Alataua, Aiga i le Tai ma le Vaa 

o Fonoti.  

  E faatalofa atu i le tapuaiga a Le Ao Mamalu o le tatou Malo ma lana 

Masiofo, le Sui o le Fono a Sui Tofia ma lona Faletua, le afio o le Faamasino 

Sili, le Peresetene o le Faamasinoga o Fanua ma Suafa, aemaise o alii ma 

tamaitai Faamasino ma le mamalu o le Faamasinoga. 

  E faatalofa atu foi i o tatou uso i Sasae i le afio o le Kovana ma le Kovana 

Lutena, ia faapea sui o Maota e Lua. O le paia lava lea aua Sua ma le 

Vaifanua, Fofo ma Aitulagi, Saole ma Saleaaumua ma le Launiu Saelua. 

Afio o le Laau na Amotasi, Tootoo o le Faleula ia ma upu i le Manuatele.  

  O ou paia na Samoa mai lava i Saua seia paia Agalega na tauilo ai le manu 

o Samoa i le tamaitai o le Alataua. 

  E faatalofa atu i paia o si ou itumalo lau Afioga i le Fofoga Fetalai, i le susu 

o Asiata e falefa i ai Tumua, e ono i ai Pule. Susu le Aiga Samoeleoi o Tavui 

ma Gasu, afifio alo o Lilomaiava ia Faanana ma Tuimaseve, afifio aiga Sa 

Valomua ma le suafa o Fauatea. Afifio Tapaaufanua o Asiata, tainane 

Tapaaufanua o le Tonumaipea. Alaalatai le mamalu ia te oe le Alataua, 

Tapaaulefano, Nofo a Pule ma le Matuafia. Afifio faletua ma tausi, saoao, 

aunafaapae, le malosi o le tatou itumalo, ae tainane tupulaga lalovaoa.  

  E faatalofa faapitoa atu foi i auauna a le Atua o lo o galulue i totonu o 

Satupaitea, malo le fai o le faiva, malo le tapuai, o lo o manuia ai faiva o 

Samoa aemaise o le taumafai o lo outou sui usufono aua se tatou sao. 

  E faatalofa faapitoa atu foi i nai tama ma tina matutua o si ou itumalo, 

aemaise lava si ou tina ia Lesoa. O lea ou te iloa o la e faalogologo mai lana 

leitio i taeao uma lava e fai ai le fono, talu mai lava le amataga o lenei 

Paeaiga ma la Paeaiga ua tea. Talofa mama, malo le tapuai, malo lou tatalo 

ma lou faalototele mai a o taumafai le sui usufono o Satupaitea e fai so tatou 

sao. 

  Ia, alo mai laia se i taumafai le sui usufono o Satupaitea aua se tatou sao i 

le Tala o le Tupe o opea ai nei i luma o le Maota.  

  Lau Afioga i le Fofoga Fetalai, o lea ua ou mataua ua savali i le 13 Tala o 

le Tupe Autu ua ou lauga ai talu ona ou tulai mai i le tofi faipule. Ma i lau 

lava tilotilo, o Tala lava o le Tupe e tutusa uma a i lau vaai. O le mea lea e 

momoli atu ai le faafetai i le Afioga i le Tamaitai Minisita tainane le 

Matagaluega o Tupe i tausaga uma ma latou galueaiina le faataatia maiga o 

tupe e faagaoioi a i tatou galuega i lea tausaga i lea tausaga. Malo le 

faasoasoa, malo le limalelei. E le tele ni a tatou tupe e pei o isi atunuu e 

tafilisaunoa ai i a latou Tala o le Tupe. E utiuti lava a tatou seleni, a o lea 

lava e faasoasoa lelei. O le aotelega lava o le Tala o le Tupe ia, e lagolago e 

lenei sui usufono le aotelega o le Tala o le Tupe e pei ona tulai mai. E pei 

ona ou fai atu, o le Tala lava ia o le Tupe, e tutusa lava i lau vaai. E le taua 

ia te au pe $1 miliona pe $10 miliona, pe $1 piliona pe $10 piliona, e le taua 

ia te au le tulaga lea. E taua ia te au le aofai ua tuuina mai e tatou te galulue 

i ai, e taumafai e faatino ai mea ia i totonu o le Tala o le Tupe. Aua pei ona 

saunoa se tasi o sui usufono, o mea ia o Tala o le Tupe lea e i totonu i i, o ni 

mea e le i taunuu, o ni miti, o ni moomooga, o ni fuafuaga lea e sau i totonu 

i i, ma le vaegatupe o la e fuafua, fuafua. E le faapea mai o le vaegatupe lea 

e tumau e le mafai ona… E leai, na o ni fuafuaga, tatou te galulue i ai. O le 

mea la lea e taua ia te au, tatou galulue ina ia mafai ona faatino galuega ua 

tulai mai i totonu o le Tala o le Tupe i le seleni e pei ona faataatia mai. Ioe. 

O le mea lena e taua ia te au ia. Pe tele, afai e mafai ona tatou faia i le tupe 

lea i le tatou toe tilotilo i ai i le 12 masina ona tatou faapea lea, e sao lelei 

fuafuaga na fai, o lea ua faatino lava i totonu o le seleni sa fuafua. Ae a leai 

foi, e i ai foi isi tatou faiga e mafai ai e pei o le Tala o le Tupe o le 

Supplementary e mafai ona faaatoa ai. A o mea ia o Tala o le Tupe, aua le… 

e le… ia te au ia, o fuafuaga tatou te galulue i ai.  

  Lau afioga la i le Fofoga Fetalai, e laiti lava nai ou manatu, e taua tele ia te 

au le saunoaga a le Tamaitai Minisita. O le mea foi lea ou te tilotilo lava i se 

tele lenei, o lea e i ai uma lava mea taitasi. Ae o i i le saunoaga a le Minisita, 

e sili ona taua ia te au, ona o lea e manino lava mea lea e ave i ai le 

faamuamua a le Malo, ma mea o lo o fuafua e le Malo e fai ma tupe o lo o 

fuafua i ai. E laiti lava la nai manatu, e i ai le taimi o mea taitasi, ona ou toe 

talanoa lea i nisi o mea. 

  Ae o le tulaga lea na saunoa i ai le Minisita, na ou talanoa ai foi i le isi tatou 

Tala o le Tupe i le faiga foi lea pe tatou te faamoemoe tele i tupe ia mai fafo, 

grants e faatupe a tatou atinae. Ioe, o le faiga lava lea na sau ai. A i ai se 

vaega e aumai, e fesoasoani ia tatou atinae. Ae o lou popolega e pei foi o lou 

popolega na faaali i le isi Tala o le Tupe, e pei o lea ua tuu uma a tatou atinae 

i tupe faameaalofa lea e $165 miliona lea ua faatino uma ai lava a tatou 

atinae ia. O lou popolega i le tulaga lea, ona o tupe nei tatou te le iloa pe 

maua pe leai, pe fia foi le aofai o le tupe. O lea foi e manino lava i totonu o 

le tatou physical strategy lea, le faaupuga lea o lo o sau ai. O se tupe tatou 

te le iloa pe maua, unpredictable. O lea tausaga ua laititi, o tausaga e tolu ua 

tuanai atu, o le isi tausaga ua laititi, o le isi tausaga ua feoloolo, o le isi 

tausaga ua tele. E pei la o le tatou faamoemoe lea e fai uma ai a tatou atinae 

e pei o le tulaga lea e i ai, ona i ai lea o se popolega ia  te au, e pei ua risky 

tele. Ua i ai le tulaga, e pei ua tuu uma a tatou fuamoa i totonu o se ato e tasi, 

se i tulou lava le faafofogaaga a Samoa ma le mamalu o le Palemene.  

  E na o le tuu atu i autafa o le Minisita aua le isi fuafuaga i luma, ia tatou 

tilotilo, ia aua ne i o tatou faamoemoe tele, i tatou atinae nei, aua a faaletonu 

la, ua faaletonu foi ia tatou atinae o lo o fuafua e fai. O lo o lelei le fuafuaga 

a le Minisita, aua ne i toe faia ni tatou aitalafu, aua le toe faia. O lea e lava a 

tatou tupe i lalo o le stand by facility, e faamalo i le tulaga lea. E galueaiina 

ai galuega o lo o fai i le taimi nei, aua o mea nei o aitalafu, e tatau ona faatoa 

fai lava pe afai o lo o i ai ni atinae tetele o lo o fuafua e fai.  

  I le lua tausaga lea ua tea atu, e le i i ai se tulaga faapena. E le o i ai ni tatou 

atinae tetele, e pei o lea faatoa toe tau faaauau ia galuega sa tuu mai, ina ua 

tulai mai le tatou faigamalo. A o lea e lava le tupe i facilities ia, e leai ai se 

mea e ala ai ona, we don’t need to borrow more money, we have enough at 

the moment to cater for the needs that we have. E leai se mea tatou te toe 

aapa ai i nisi aitalafu. Atonu a amata ona fai nisi atinae, ia o le faiga lava 

lena. E le faapea a fai atinae, ae nofonofo e leai se tupe e fai ai.  

  E tatau lava ona borrow mai pe afai ua le lava le tupe i totonu o le tatou 

atunuu. O le saunaoga a le Minisita lau afioga, e pei e i ai ni vaega e 

faamuamua o lo o taumafai le Malo e uunai, o mea lelei uma. Ae a ou tilotilo 

i le saunoaga a le Minisita, ona ou tilotilo lea i le faatupega, o lea e i totonu 

o le Tala o le Tupe.  

  O le tulaga la sa ou tilotilo i ai, muamua, o lo o tulai mai e faapea e uunai 

le tatou private Sector, ia support le private Sector. Ioe, o le private sector e 

silisili ona taua i se atunuu. O latou ia e drive ina le economic development 

sources o so o se atunuu lava. O lea sa aafia tele a tatou private sector i le 

Koviti, leai ni pisinisi, leai ni vaa. O lea la faatoa amata ona toe tau faagaoioi 

le tatou private sector. E faafetai o lea foi sa tau fai ia stimulus package ma 

mea uma faapena. Ae o le taimi lenei i lau faitau lau afioga, na ou faapea e 

toe tuu i ai se isi vaegatupe i le seleni lea sa i ai i le tausaga lea na tea nei. 

Ae paga lea, e leai se faaopoopo, na ou faapea o le taimi lava lea, o lea ua 

amata ona alu, ua toe ola le machinery of private sector, toe tuu atu i ai se 

mea mo lenei tausaga faaletupe. E le gata ona e leai se faasili, a o isi vaega 

ia e pei ona i ai le tatou fesoasoani masani lea i tamai pisinisi laiti lea sa ou 

vaai atu o tulai mai le Afioga i le Minisita o Pisinisi anapo. Ia ua pau i lalo, 

ua pau le limasefulu afe i le tulaga… ia na ona tuu atu i autafa, ona o lea ou 

te tilotilo, i mea e pei na faataua i le lauga a le Tamaitai Minisita ma le tupe 

lea e faatupe ai i totonu o le paketi.  

  O lea foi na ou vaai atu o le manaia ia o le saunoaga a le Minisita e uiga i 

le Turisi. We have open us guys, we are open our borders to the world. O 

faaupuga matagofie tele ma lelei, e encourage ai le tatou atunuu, lea ua toe… 

we are back to normal now. Na ou faapea la ai o le a tuu foi se seleni i le 

tatou turisi i le taimi lenei o lea tatou te tau amata e uunai ai le taimi lenei. 

A o lea ou te tilotilo atu ua faaitiitia le tupe a le Matagaluega lea i le... E $1 

ma le afa miliona ea lea ua… 

 

  FOFOGA FETALAI:  Ia malie le sui usufono mamalu, se i tuu atu le 

avanoa i le afioga i le Minisita o Turisi, lau afioga i le Minisita. 

 

  Afioga Hon Toeolesulusulu Cedric Pose Salesa Schuster (Minisita o 

Tagata Tafafao Maimoa Mai Fafo):  Faafetai i lau afioga i le Fofoga 

Fetalai mo le avanoa. E faamalo atu foi i sui usufono o lo o saunoa. E na o 

se vaega e faailo, o le vaega seleni lea, ne i t e i ua toe manatu i ai se isi sui 

usufono. Ae o le a taumafai e faamalamala atili, e le o pau se seleni a le tatou 

vaega o Tagata Tafafao. E tele seleni o lo o faapea… ae le i mafai ona 

faaaogaina i le taimi o le Koviti, lea o lo o faaagaga e carry forward mai. E 

le gata i lea, o le tele foi o fesoasoani e pei ona silasila i ai, mai tatou paaga 

mai fafo i Niu Sila ma Ausetalia ma Amerika.  

  E faaopoopo i ai lau afioga i le sui usufono, o lo o i ai foi le vaega o lo o 

faaagaga i le CHOGM e tapena i ai ma fesoasoani i tatou pisinisi nei aua 

le…. ina ia mafai ona faaleleia aua le tatou taligamalo. Ae tele lava 

polokalame o lo o i ai, o le a faapea ona faailo i le taimi e fai ai foi se leo o 

lenei Matagaluega. Faafetai. 

 

  FOFOGA FETALAI:  Ia, masalo o lea ua maua mai e lau afioga i le sui 

usufono mamalu, le finagalo o le Minisita ma le mea o lo o i ai le Turisi i 

lenei vaitaimi. Ia faaauau mai le saunoaga. 

 

  Afioga Hon LAUTAFI FIO SELAFI PURCELL:  Ia faafetai i le 

Minisita. E leai o lea ou te alu lava au ia i totonu o le tusi lea na ou fai atu ai 

i lau tilotilo, o lea ua faaitiitia le… ae afai o lo o i ai ni fesoasoani. Ia o le 

tulaga lava ia ia te au, e aua ne i pau i lalo taumafaiga ia uunai le tatou turisi 

i le taimi lenei. O fonotaga e lua ia o le a fai mai i Samoa, o le mea lena na 

ou mafaufau i ai. Ae afai o lena ua i ai ni fuafuaga a le Malo, thats take 

advantage o le fonotaga lea o le a fai mai, aemaise lava le CHOGM, 54 

atunuu o le lalolagi. O lea o le a omai o latou taitai i inei. E tatou te fiu e fai 

a tatou promotions i fafo, e maua lava le taui. A o lea o le a aumai latou i ine, 

tatou fuli loa e promote ai Samoa ia i latou nei, ona o atu lea i fafo, e tele 

lava le latou uunaia o tagata tafafao mai. O lea ua omai i Samoa, imaging i 

le taimi, i le alu o le cyber foi lea i luga o le upegatafailagi pe afai e omai i 

Samoa, tatou fuli e faafiafia, ave i ni mea e faamatamata ai tulaga uma 

faapena. E na ona tuu atu faapena, na ou faapea ai… ae afai o lena e lava le 

faasoa, o lo o lava seleni o lo o silafia e le Minisita, ia faafetai. Ae o manatu 

lava lea e tuu atu, e le natia i tua. A lelei, lelei, afai e le faaaogaina, ia, o le 

matou tiute lena o le toe faamanatu atu. 

  O le tatou turisi foi, na ou lauga muamua ai foi i le tulaga lenei. |Ia taumafai 

e fai nisi mea, attractions, ia fai nisi mea i tua atu o mea la e i ai nei. O lea 

ua tatou o foi i le maketi la e i Saina, e tatau ona tatou study lelei ia le maketi 

foi lea. Ae ese foi le maketi a Asia ia ma Saina, i mea e fiafia latou i ai. E le 

fiafia tele e o i le matafaga, ma taeele i le sami, e ese mea e fiafia i ai. O le 

mea lena o lea e taumafai atu ai, lets look at the option e cater mo le maketi 

lea. E lelei tele pe afai tatou te maua le maketi lea i Saina. O i latou nei, e 

fiafia lava e o e puepue ata i mataaga ma mea faapena. E masani ona ou laga 

le mataaga lea i Pulemelei, o lea ua mou atu lava…o ituaiga mea na e fiafia 

tele i ai le maketi lea i Saina, ia ma nisi lava foi mataaga o lo o i alalafaga o 

tatou… e tatau ona tapena, aua tulaga ia.  

  O le isi mea lea ou te tilotilo lava i ai… o lea ou  te tilotilo i saunoaga a le 

Minisita…o le climate change, ia o le climate change lava ia, e leai lava se 

loto o se isi e toe fai i ai. |O le luitau lena a le lalolagi atoa lea ua i ai nei, 

aemaise o tatou tamai atunuu. E leai lava se isi mea e sili ona lamatia ai o 

tatou olaga i le taimi lenei, i lo le climate change, suiga o le tau. O tatou ua 

tau leai ni o tatou falefaigaluega tetele e pei o la atunuu, o i latou na o lea e 

tele ai le aafiaga, a o tatou e sili atu le aafia. O lea ua tatou vaai, ua siisii i 

luga le sami, e tatau la ona tatou tinou foi, e fai se tatou galuega, ia mautinoa 

o lo o malamalama uma tagata Samoa i mea e tatau ona latou faia, ia tuutuu 

ai i lalo le aafiaga o le suiga o le tau lea tatou te vaai i ai. A o lea foi ou te 

tilotilo atu foi, ua pau foi le tupe a le Minisita o Siosiomaga. Ua pau i lalo le 

tupe lea sa faaalu i le totoina o laau, le poloketi toto laau, lea ua pau le tupe. 

Ou te le iloa la i ai le faagaoioiga o lena poloketi. Ae na ou faapea e faasafua 

uma le poloketi lea i nuu o Samoa, ia malamalama uma tagatanuu o Samoa 

i le aoga o le mea lea e taumafai atu ai le tatou Malo, aua le tuutuu i lalo o 

aafiaga i le suiga o le tau.  

  E faataatia atu i le afioga i le Minisita, atonu o lo o i ai nisi foi seleni e 

fesoasoani, aua e le i iloa lava e lou itumalo le me ai le totoina o laau. Ou te 

le iloa pe faafefea ona filifili mai itumalo ia sa aafia ai. O le uiga la o le tala, 

a faalautele lava le mea lea e manao e fai, e tele foi tagata o le a latou iloa le 

aoga, o le latou sao lea i le taumafaiga ina ia tuutuu i lalo uiga o le suiga o 

le tau o lo o tatou aafia ai. 

  Faafetai o lea ua toe faagasolo a tatou galuega tetele, resume a tatou 

projects ia aua leaga e pei ona ou talanoa atu, e aafia tele ai le private sector, 

pe a le gaoioi le tupe lea e i totonu o poloketi nei. Faafetai o lea o le a toe 

faagasolo, o se fesoasoani malosi lena i tatou pisinisi tumaoti ae maua lava 

le tupe e faagaoioi ai latou pisinisi, aemaise foi o latou aiga, ma tulaga uma 

faapena. Ia siisii i luga a tatou tupe maua, tatou remittances, o remittances 

lava ma turisi lea e faamau i le tusi lea, o vaega na e lua lea e tauavea mai le 

tatou economy. O mea tau tupe maua, o turisi, ma remittances, atoa ai ma 

sao o le tatou Matagaluega, e oo atu ai se tala i le sao o le tatou Matagaluega 

o Tiute. O le tulaga lava lea sa fai atu ai lenei itu, aua ne i disrupt ina le tatou 

poloketi lea. E faafetai o lena ua uma le review o lea ua toe faaalualu... e 

siisii lava i luga, $44 miliona, na faasili mai i le la tausaga mai lenei tausaga, 

o se tupe tele.  

  Faafetai mo le siitia o tatou totogi mo tagata faigaluega a le Malo. Atonu o 

lena e fuafua i le mafai ona fai, lea ua le maua uma ai le sefulu pasene ae 

maua muamua ai le isi vaega ma le isi vaega. O le mea sili, olea ua amanaia 

le tau o le soifuaga lea ua i ai, cost of living allowance. Ia, o lea ua faatino. 

  Ona oo atu lea o sau faamatalaga lau Afioga i nai manatu e avatu i Minisita 

ma latou Matagaluega ma manaoga o si ou itumalo lau Afioga. O le a 

muamua atu lava manaoga o si ou itumalo ne i te i ua e faapea mai ua uma 

lou taimi.  

  Lau Afioga i le Minisita o le Siosiomaga, ia lena ua leva ona taatia i ina le 

talosaga a si ou nuu i se taligalu. Na avatu muamua ia oulua ma le Afioga i 

le Minisita o Galuega, ia pei o lea e vaai atu pei o i ina lea e i ai le seleni lea 

ua faamatuu atu e $400,000 mo tatou taligalu. O lea e toe tatalo atu ai ona 

ua siisii lava i luga le aafia o si ou nuu i Vaega ma Pitonuu e oo lava foi i le 

taimi ua sua oooo le tai, ua amata lava ona sau i totonu o umukuka o nai isi 

aiga. Ma le faaaloalo lava.  

  Lau Afioga i le Minisita o Fesootaiga, o le manaoga foi lenei sa avatu i le 

tausaga ua tea. I le vaimea lava lea ou te nofo ai i Aleisa, e matua le maua 

lava se telefoni. E oo i le taimi e maua atu ai mea foi ia o messenger ma… a 

o se telefoni lava ia, e matua le maua lava. O le mea foi lena e fiu tagata e 

vili atu. E oo foi i le Ofisa o le Fono, e fiu e vili atu e le maua, e le tatagi 

lava se telefoni. A ou manao foi e fai sau telefoni, ou te fealuai i fafo e sue 

se mea e mafai ai ona fai mai ai le telefoni, ae ta loa le taimi e fai ai le pili a 

le Vodafone, tu atu loa ma le pili. Tusa la o lea e totogi lava le pili ia i le hire 

o latou pou ma mea na, ae leai se service o maua. Na ona tuu atu i ou autafa. 

Ua ou fiu le mea e fai le tamaitai lea e Pule Faatonu nei, se i e alofa mai. Ae 

fai mai, se i faamuamua atu le isi vaega lea, a o taua lea e oo atu lava i ai 

faasologa. Ia lea o le a alu le 3 tausaga. 

 

  FOFOGA FETALAI:  Toe 3 minute o le sui usufono. 

 

  Afioga Hon LAUTAFI FIO SELAFI PURCELL:  O le mea la lea na ou 

fai atu ai. 

 

  FOFOGA FETALAI:  E lava tele a le 3 lena mo manaoga o lou itumalo. 

 

  Afioga Hon LAUTAFI FIO SELAFI PURCELL:  Lau Afioga i le 

Minisita o le Soifua Maloloina… 

 

  Tofa Hon Olo Fiti Afoa Vaai (Minisita mo Galuega, Felauaiga ma 

Atinae Eseese):  Lau Afioga i le Fofoga Fetalai… 

 

  FOFOGA FETALAI:  Ia malie le sui usufono mamalu se i tulai mai le 

Minisita o Galuega. 

 

  Tofa Hon Olo Fiti Afoa Vaai:  Na o si mea lava lea e fia faasao ma fia 

faamalamalama. E le o se tamaitai, o le Afioga i le Pule Faatonu. 

 

  Afioga Hon LAUTAFI FIO SELAFI PURCELL:  O le Afioga i le Pule 

Faatonu. E leai a ma o lava i le ma fale, ia o lou toalua. Ae faamalulu atu… 

Leai na ou talanoa muamua i le isi Pule Faatonu sa taumafai foi i ai, lona 

uiga e tele le faaletonu, e le o se mea faigofie. Ae na ona tuu atu i lau Afioga 

e te silasila i ai. 

  Lau Afioga i le Minisita o le Soifua Maloloina… 

 

  FOFOGA FETALAI:  Malie lau Afioga i le sui usufono mamalu se i tuu 

atu le avanoa i le Minisita o le Soifua Maloloina. 

 

  Afioga Hon Valasi Luapitofanua Toogamaga Tafito Selesele (Minisita 

o le Soifua Maloloina):  Lau Afioga i le Fofoga Fetalai, a o le i oo mai lana 

talosaga, o lea e manaia lava le faalogologo i le mataupu a le Afioga ia 

Lautafi le sui usufono malosi, o le foi sa seei i le Kapeneta i le tele o taimi. 

O lana saunoaga o lona toalua. Afai la o lona faletua, e lava le taimi i le aso 

atoa ma le po e talanoa ai i ona faafitauli, a o lea lava e taumafai e aumai i 

le Maota.  

  O le fautuaga i le sui usufono, talanoa i lou faletua po o le Pule Faatonu i 

mataupu tau lou itumalo. Ou te iloa o lena foi ua leva ona faamuamua lou 

itumalo i nisi o mea. Faafetai. 

  Afioga Sulamanaia Fetaiai Tauiliili Tuivasa (Vaimauga 1):  Lau Afioga 

i le Fofoga Fetalai pe maua se avanoa o lenei itumalo? 

 

  FOFOGA FETALAI:  O le a le auala o lau faauilavea? 

 

  Afioga Sulamanaia Fetaiai Tauiliili Tuivasa:  O se mea e fia 

faamalamalama. 

 

  FOFOGA FETALAI:  Faamalamalama ia te ai? 

 

  Afioga Sulamanaia Fetaiai Tauiliili Tuivasa:  E faamalamalama i le sui 

usufono lea e saunoa o Satupaitea. 

 

  FOFOGA FETALAI:  Ia se i saunoa. 

 

  Afioga Sulamanaia Fetaiai Tauiliili Tuivasa:  O le fesili a le Vaimauga, 

leaga o lea e fai mai e le o lelei le service i le taimi lenei i lau telefoni. I le 

tuanai lea sa tatou i ai sa lelei a o lea e pei ua leaga i le taimi lenei? Na o le 

pau lava lena o le fesili, pe sa lelei i le Paeaiga lea ua tuanai ae o lea ua fou 

loa le faigamalo ua leaga ai le service? Ia na o sina mea e fia 

faamalamalamaa aua leaga o lea sa tatou i ai i le taimi lena ae… Ia ma le 

agaga faaaloalo lau Afioga i le Fofoga Fetalai. 

 

  FOFOGA FETALAI:  Matua mataga lea fesili faapea. Ia, lafo atu i lau 

Afioga. 

 

  Afioga Hon LAUTAFI FIO SELAFI PURCELL:  Faafetai i lau Afioga. 

E pei ona ou fai atu, sa ou taumafai foi i ai i le isi Pule Faatonu sa i ai 

muamua. O le mea lena na ou fai atu ai, ou te iloa e tele le faaletonu, ae pei 

ua atili le leaga i le taimi lenei. Ou te lagona ua tutupu laau, aua pei ona fai 

mai, ua tetele laau foi lea i autafa o le vaimea lea ou te nofo ai. E pei o le 

mea lena lea ua iu lava ina le maua ai se telefoni. Ae sa maua foi lele tai faa-

1 tai faa-2 i le aso. Ae taatia atu i lau Afioga, ou te lagona e le faigofie le 

mataupu. 

 

  Afioga Hon Toelupe Poumulinuku Onesemo (Minisita mo Fesootaiga 

ma Faamatalaga Faatekonolosi):  Lau Afioga i le Fofoga Fetalai pe maua 

se avanoa faamolemole.  

 

  FOFOGA FETALAI:  Masalo o lea o le a saunoa mai le Afioga i le 

Minisita o Fesootaiga e faamalamalama atili lou finagalo. Saunoa mai lau 

Afioga i le Minisita. 

  Afioga Hon Toelupe Poumulinuku Onesemo:  Faafetai i lau Afioga mo 

le avanoa. E faafeiloai atu foi i lenei taeao. E leai se agaga e faalavelave i le 

saunoaga matagofie a le Afioga i le sui usufono mamalu, ona o se mea e fia 

faamalamalama. E le i i ai se suiga o le service talu mai lava Paeaiga e 2 pe 

3 foi ua tuanai atu. 

  Na pau lava le suiga tele lea na i ai, o lea ua ave i tua, ua faatau ese le tatou 

infrastructure, ua leai se mea e tua i ai le Malo. O le taimi nei o lea ua i tua 

i le private sector, e pule lava le private sector i a latou gaoioiga, e fua i a 

latou seleni. E pei e faapena. O lo o taumafai foi le tatou Tulafono aemaise 

faiga faavae fou ina ia faapena ona tali i manaoga ae le faigofie lau Afioga, 

o lo o galulue ai le Afioga i le Pule Sili, le Pule Faatonu. Ia e pei o le agaga 

lea, masalo o le sao lea o le tali a le Pule Faatonu, taatia mai, e le faigofie le 

galuega. Faafetai. 

 

  FOFOGA FETALAI:  Ia, ou te iloa o lea ua faafofoga mai lau Afioga i le 

sui usufono mamalu o Satupaitea.  

 

  Afioga Hon LAUTAFI FIO SELAFI PURCELL:  Faafetai. E pei ona ou 

fai atu atonu o lea ua 2 Pule Faatonu o ave i ai le mataupu, e le faigofie la le 

mataupu, ae na ona taatia atu i ina se i silasila i ai. 

  O le Minisita o le Soifua Maloloina. O lea ua galo ia te au le saunoaga a le 

Minisita lea na tau mai ai fua le matou aiga. E leai ma te le talanoa i ni mea 

tau galuega pe a ma oo i le matou aiga. O le sao lena. Ma e fai lava galuega 

a le sui usufono i mea lava a le itumalo ia, o mea lava a le maua aiga, e fai 

mai lava i le Matagaluega o lo o nafa ma latou. 

  O le talosaga lava lau Afioga i le tulaga, lea ua ou vaai atu ua toe sau foi 

tupe aua le fausiaina o fale o fomai. O lea na ta talanoa ma faasino foi le mea 

e tu ai le fale. O le taimi mulimuli sa ou faalogo i ai, o lea ua fai le tender 

process. Ia na ona tuu atu i ou autafa po ua tai a lena vaega. Ia o lo o tatali 

lava si ta falemai i le aso e amata ai ona fausia ia lelei atili ai foi lea o le 

auaunaga a fomai pe a nofo ai i i nai autafa o le falemai i le ao ma le po. 

  O le Matagaluega o Faamasinoga, o Leoleo, o le Soifua Maloloina. O le 

faafesili lava i a outou Afioga, o fea ea ua fai i ai le fuafuaga o le taulaga i 

Salelologa, le relocate maiga o auaunaga nei i Salelologa i fanua ia ua uma 

ona faataatia atu, po o i ai se fuafuaga e faaauau pea, ia po o le a le tulaga o 

i ai, ona o la e foi e faatalitali le matou motu i Savaii po o afea ea lea na 

faapea mai ai o le a sifi uma mai i i. Ae afai ua i ai nisi fuafuaga, ia na o le 

fia malamalama lava ia fesili mai tagata a o la e tuu atu i ai le tali o lea e 

faataatia mo sina taimi. Ae o le fuafuaga lena sa i ai, ma o lea foi sa 

faatalanoa i totonu o le tatou Palemene po ua 2 tausaga talu ai. 

  I le Afioga i le Minisita mo Pisinisi ma Alamanuia, faafetai o lea ua manino 

mai tatou faiga lea ua fai nei i tatou galuega faavaitaimi. Pau lava le mea sa 

fia malamalama ai, ona o lea ua alu atu le faasalalauga a le Malo o le a tuu 

atu i fono faavae. Ia sa fia maua lava po o le a tonu le process e fai e amata 

mai le fono faavae pe avatu se faaaliga i le Matagaluega po o ai o lea ua 

maua le avanoa o ni outou sui se toafia e aumai o latou igoa pe a uma ona 

latou talanoaina. O se faiga lelei. E tatau lava ona aafia fono faavae i le suega 

o tagata lelei e aumai e faaalu i le tatou galuega faavaitaimi i Niu Sila po o 

Ausetalia. A o le faamaninoina lava lau Afioga e fia maua se… ia manino 

lava ma malamalama galuega a le fono faavae, o ai e faafesootai mai, tai 

masina pe tai fia masina, e toafia tagata a lea itumalo i lea masina ma lea 

masina. O mea faapena, a malamalama lava, atonu o le a lelei foi le 

faagasologa o tatou galuega ia. 

 

  FOFOGA FETALAI:  Ia faamaea maia le saunoaga a le sui usufono 

mamalu. 

 

  Afioga Hon LAUTAFI FIO SELAFI PURCELL:  Ia o lea ua uma atu. 

O le Matagaluega o le Customs ma le Revenue, faamalo. O lea ou te faitau 

lava i tusi ia, e 12% le siitia o le tatou tupe maua. O le tele lava o tupe nei e 

maua mai tatou taxes ona o le lelei o le aoina o lafoga. Faamalo ia te oe ma 

lau Matagaluega. Ae na ona toe faaopoopo atu lava pei foi ona avatu nisi 

manatu, o le tatou Scanner ua tatau ona fai se fuafuaga ina ia faavavevave 

ona faaaoga, ma o lea ua tatou vaai, o lea foi ua toe tulai mai le isi tulaga i 

le maua foi o nei mea o aisa i totonu o le tatou atunuu. Ae le o ni tagata 

faaletonu lea e maua ai, o tagata galulue lelei. E le o ni tagata muamua foi 

ia o le Malo lea ua maua, o lea foi ua tulai mai lea Malo i le Ofisa o Leoleo, 

lea lava e tinou ia maua. A o mea nei o lea e sao mai ai. A tilotilo atu lava 

tagata pei e le o i ai se tatou fuafuaga i le faia o se tatou Scanner lea, e pei e 

faatalale foi latou, e faigofie lava ona aumai mea ia. E i ai lava lou talitonuga 

e le o aumaia ni aisa i Samoa, o la e aumai fai i inei. O mea la ia e tatau ona 

tilotilo i ai le tatou Matagaluega o Leoleo. E pei foi ona ou tautala muamua 

o mea o fualaau ia e aumai fai i inei ona fau ai lea o le aisa. O mea la na e 

tatau ona tilotilo ma mataitu e Matagaluega e lua tagata ia e lau maia mea 

ia, aua pei lava o panadols nisi mea, o aspirins, tagata o lo o lau maia nei 

mea i ni quantities e tele. 

 

  FOFOGA FETALAI:  Ia, malie le sui usufono mamalu o lea ua maea lou 

taimi, ae faauma maia. 

 

  Afioga Hon LAUTAFI FIO SELAFI PURCELL:  Ia, o lea ua uma atu 

lau Afioga, na o fautuaga lava e tuu atu i outou tafatafa.  

 

  FOFOGA FETALAI:  O lea ua oo mai lou finagalo o lea foi e faafofoga 

atu le Afioga i le Minisita.  

  Afioga Hon LAUTAFI FIO SELAFI PURCELL:  Ua lelei lau Afioga. 

O au ou te usitai tele. Na ou fia pai atu lava i le malaevaalele i Fagalii, ae 

leaga o lea ua e saunoa mai. 

 

  FOFOGA FETALAI:  Ioe, atonu e i ai se taimi e te lua talanoa ai ma le 

Minisita o Vaalele ma faaoo foi i ai lou fanoga. 

 

  Afioga Hon LAUTAFI FIO SELAFI PURCELL:  Ia ua lelei lau Afioga, 

e usitai lava le sui usufono o Satupaitea. O manatu na lau fioga na ona tuu 

atu i le faigamalo, o lena ua i ina le tatou Malo, ae le mafai ona tuu le 

faufautua ma le avatu o le tuualalo. Ae ia manuia tele le tatou fonotaga. Se i 

ou toe oo atu lava i le matou itumalo lau Afioga. E puupuu lava. Ia faamanuia 

atu le gasologa o le Fono Tele i Fogaa i le vaiaso fou le tatou itumalo, le 

tatou Ekalesia Metotisi. Ia o le tatou itumalo atoa lava lena vagana ai nai isi 

lotu. Ia manuia tele le alo atu i le Fono Tele i le faatasi mai o le Atua. Faafetai 

i lau Afioga i le Fofoga Fetalai mo le avanoa. Manuia tele taualumaga o le 

Fonotaga i lenei aso. Faafetai. 

 

  FOFOGA FETALAI:  Malo faafetai, malo lava le saunoa. O lea foi ua 

faafofoga atu le Kapeneta, atonu o se taimi ona saunoa faamalamalama foi 

lea i nisi o tulaga e pei ona laga e lau Afioga i le sui usufono mamalu, ae 

malo lava mo le faasoa.  

  Ia, o le taimi lenei ua matau atu ua maea uma tatou sui usufono, o lea o le 

a faasolo atu i le tatou vasega o le Komiti ona faaauau ai lea o le tatou 

galuega. Na o se faamanatu lava a le Nofoa i la outou vasega i le Komiti, o 

la outou Lipoti lea e talanoaina e le Palemene. E i ai lava le manatu o avanoa 

mo nai o outou itumalo ae taatia tasi i la outou Taitaifono. O a foi ni mea na 

laga e le Maota, ia o le a lafo pea i lo outou Taitaifono. Seiavagana ua le 

atoatoa i le taimi e saunoa ai lo outou Taitaifono, ia o le avanoa lena o lo 

outou mamalu. A o le avanoa lenei, na o manaoga foi o nai itumalo. Ia, o le 

faasologa lena o le tatou galuega, ona faaiu loa lea i le Taitai o le Itu Agai 

ona lafo atu loa lea i le Taitaifono. Ia o le faasologa lena o le tatou galuega, 

a o le avanoa lenei o la outou Komiti mamalu. 

  Ia, tulai maia le sui usufono mo Aana Alofi 2, lau Afioga i le sui usufono 

mamalu o le Komiti. 

 

  Afioga AIONO TILE GAFA (Aana Alofi 2):  Faafetai tele i lau Afioga i 

le Fofoga Fetalai mo le avanoa taua ua maua e lenei usugafono i lau pule 

faasoa aua le faagasologa o le tatou galuega. 

  O lea ua tea i lagi le tatou faapolo ma le tatou faasagi e pei ona e momoli 

laau i fogaa aua le Atua ma Lona agalelei ma Lona agaalofa. Ua e tuvao foi 

le tatou taeao aua le Fonousu a Samoa. E pei lava ona saunoa le Afioga i le 

Tamaitai Palemia, o le Maota lenei o le Fale o Matai. O lupe sa fa’ia mai le 

fuifui aua itumalo o le tatou atunuu, tatou te omai e soalaupule ma talanoa 

ma saili se manuia o Samoa, aua lona lumanai ma ona tagatanuu. O lea e 

momoli atu ai le agaga faafetai i lau Afioga i le Fofoga Fetalai.  

  Ou te mua’i faatulou ai i le paia o le Maota, i le afio o le Afioga i le Tamaitai 

Palemia lau Afioga i le Sao Faapito Fiame Naomi Mataafa, afio foi lau 

Afioga i le Sui Palemia, le paia o le Kapeneta, le mamalu o le Saofaiga aua 

Minisita Lagolago. Afio foi lau Afioga i le Fofoga Fetalai aemaise le Sui 

Fofoga Fetalai. 

  Afio foi le Afioga i le Taitai o le Itu Agai ma Sui o le Palemene e faapea foi 

le Susuga i le Failautusi o le Maota faapea foi le paia o le Ofisa. O lo o e’e 

tapuai le paia o Ofisa Sili o Pulega o Matagaluega aua tupu ma tamalii e 

fesoasoani aua le tatou Malo ma ona galuega fai. E moni a le upu, o Tiafau 

o le Malae o le Faautugatagi. E tafa’ima’a ia le tamaloa na liufatu i le Alataua 

ae tafa’itupu, tafa’itamalii, tafa’ifaleupolu le Maota o Samoa. E saga viia ai 

le Atua i Lona agalelei ma Lona alofa aua lo outou soifua ma lo tatou ola 

galulue.  

  E le galo i se faamatalaga le tapuaiga a lo tatou atunuu, i le afio o lau Afioga 

i Le Ao Mamalu o le Malo, lau Afioga i le Tuiaana Tuimalealiifano Vaaletoa 

Sualauvi II ma lau Masiofo. Afio foi lau Afioga le Sui o le Fono a Sui Tofia, 

lau Afioga Le Mamea Tuiletufuga Ropati Mualia ma le Faletua. Afio le 

Afioga i le Faamasino Sili, afio le Afioga i le Peresetene o le Faamasinoga 

o Fanua ma Suafa, afio Afioga i alii ma tamaitai o le Faamasinoga, aemaise 

le mamalu o le Faamasinoga a Samoa. O le Tafatolu Fefaatauagai lea o le 

tatou Atunuu, o le mamalu lea o lo o punouai aua se manuia o lo tatou 

atunuu. 

  E tu foi i fanua ae tepa i sasae e faigata le afio o le Kovana Sili aua lo tatou 

uso ia Tutuila ma Manu’a, Sui Kovana, le Afioga i le Fofoga Fetalai ma Sui 

o le Maota. O le paia lava lea ia Sua ma le Vaifanua, Fofo ma Aitulagi, Sa’ole 

ma Saleaaumua ma le Launiu na Saelua. Le paia foi ia Manu’atele aua le 

Laau na Amotasi, Tootoo o le Faleula. E le faagaloina la outou galuega ma 

la outou tapuaiga ma la outou tatalo aua Samoa na lua. 

  Lau Afioga i le Fofoga Fetalai e manatua foi i le loto leaga o tatou, o Samoa 

e faavae i le Atua aua le paia i Ekalesia e fia i totonu o leaAtunuu, 

Faauluuluga o Ekalesia i Faafeagaiga Taulagi aua foi la latou galuega e 

faifaipea, talosia o tatou faiva, talosia le atunuu ina ia auomanu, auomanu ae 

le auomanu, auomala le folauga a Samoa.  

  E fia oo foi sau faamatalaga lau Afioga i le Fofoga Fetalai o lo o faafofoga 

mai si ou Itumalo aua Sa Tuala, Aiono ma Leaupepe, Sua ma Toleafoa ma 

le Taauso, le mamalu i le Falefitu, lau Tofa i le Tuua faapea lau Fetalaiga i 

le Igoamatua Tauauve’a, faletua ma tausi, saoao ma tamaitai, e oo lava i le 

lavaloa ma le lautele o le tatou itumalo seia oo lava i alo ma fanau. Malo le 

tapuai, faafetai foi talosia faiva o le Palemene. 

  Lau susuga i le faafeagaiga Uta ma Feula aemaise nofo a faafeagaiga i 

totonu o le tatou nuu ia malo faafetai le tapuai, e lagona a le malosi ma le 

mafanafana, so o se taimi a ia e agiga lava le saunoaga. O lo o loma le 

faamoemoe o le Mafutaga a Tina i le Aso Faraile ia o outou faiva manaia na, 

e le o se isi a itu a o le galuega a le Atua, ia faafetai galulue. 

  Lau Afioga i le Fofoga Fetalai e le tele foi se manatu o lenei itumalo, pau 

a o lea o le faaleo o le agaga faafetai. Faafetai i lau Afioga i le Tamaitai 

Minisita o Tupe, malo fai o le faiva. E faalogologo a ma le toto’a i le tele o 

saunoaga. Ioe, e faapena foi se lagona o lenei itumalo, o le mea moni e le 

faigofie ae o le tagata lava e faamoemoe i le Atua ia e tali mai lava le Atua 

ma faaali mai Lona finagalo. O le tatou atunuu o le atunuu e tau atia’e, e tau 

loa le tupe, talanoa loa le Tala o le Tupe pei ona i ai lenei lua vaiaso, o le 

ivitu lena o so o se Faigamalo. O fea lava e agai i ai e atinae ai lo tatou 

atunuu, e atina’e ai le manuia lautele, e atina’e ai feau ma galuega e o’o a i 

nai a tatou fanau. Ia, faia ma le lotomaualalo, ia viia le Atua i le galuega ua 

mafai ona faatino, malo faafetai. 

  Faafetai foi i le Pule Sili ma le Matagaluega, e le faigofie. Na matou feiloai 

ma soalaupule ma Matagaluega eseese i le Tala o le Tupe. Ioe, e moni lava 

o lea ua taoto i lagatonu tulaga ae i ai lava nisi o Matagaluega e i ai lava nai 

a latou manaoga o lo o fia faataunuuina, e ui lava o lea ua taoto le tulaga o 

le faasoa. E le o ni manaoga tele, o nai mea lava e toe fia manaomia ai se 

fesoasoani. Ia ae peitai ua saunoa foi le matou Taitaifono ia e le uma ai aso, 

lea foi e loma le Tala Faaopoopo, ia toe taumafai mai. O le agaga lava ma le 

finagalo ina ia faaatoatoa, faaatoatoa. Ioe. E ese le manaia o le saunoaga a 

le Afioga i le Tamaitai Palemia, a le atoa, faaatoa, a sese faasao. Ioe, e teu a 

i le loto, o se upu foi e taua aua e leai a se isi o tatou e atoatoa, e leai foi se 

isi o i tatou e sao pea. Ae faafetai malo galulue, faafetai mo le galuega aua 

le taumafaiga o lenei galuega tele. 

  E amata atu sau tala i lou uso a Minisita o le Siosiomaga ia ma Turisi. Malo 

faafetai lau Afioga i le Minisita, malo foi mo galuega ma le taumafaiga o le 

tatou Malo ma le Matagaluega. Ia, o lena ua uma ona ta feiloai, ou te manao 

e avatu pea i luma leaga o la e faafofoga lou Itumalo, faafetai foi e ala i le 

Tamaitai Pule. Ae ou te manatu o ala o mea e tatau ona uia. Ioe, o lau Afioga 

lava i le Minisita o le faitotoa lea o le ki foi ma le tatala, lea ua matau atu ia 

o lea ua i ai si seleni lea e ui ina le lava, ia ae silasila iai aua si a matou 

taligalu e pei ona ma tolotolo atu ai ma si ou tama faifeau, i tua o le matou 

hall. E le tele atonu o lena ua silafia e le tele, ae alofagia leaga ua lamatia si 

a matou hall i le suiga o le tau ma le galua o le gataifale. 

  Sa ou faalogologo i le leitio po o le Aso Lua ou te sau i le taeao i le fono ae 

ou faalogo atu o faatalanoa le Sui o le STA, le Ofisa o le Turisi i luga o le 

Leitio. O le talanoaga lava i mea masani e faalauiloa. O le Mataupu e pei 

ona ou fia aveatu o le tulaga lea o le tatou Siosiomaga, mo le mea o le lapisi. 

Lau Afioga i le Fofoga Fetalai ia ua ou manatu a e le o se galuega faigofie 

foi lea mea i le Ofisa, talofa e, i le tau faamamaina o le tatou atunuu aemaise 

lava i i le auala. O lea o le a tatou sagai atu i le faamoemoe o le atunuu mo 

lea tausaga aua le tatou taligamalo, ua leai se taimi ua puupuu foi le avanoa. 

Ioe. A o lea ua taua mai ma faalogo atu, e le gata i inei i Upolu a ua aofia atu 

ai ma Savaii. O lona uiga ia ua… A o le tatalo lena, sei fai i ai se fuafuaga a 

lau Afioga ia aemaise o le tatou Ofisa. Ou te le o mautonu lelei pe sa 

vaavaalua ma le Matagaluega o Tina ma Tamaitai aua le faamamaina o luma 

Maota ma o le teuteuina o aai aua le faamatagofieina o lo tatou atunuu.  

  Lau Afioga i le Minisita o Tina ma Tamaitai, lau Afioga Leota, tulou, ua 

ta’u lou Suafa. E momoli atu le faamalo ma le faafetai, ae tautala foi ma le 

faaeteete talu ai e le o toe po se lilo la e faafofoga mai lou Itumalo, aua le 

poloketi a lenei itumalo. E sāūa lava i le va sāua foi i le faalogo o lea ua 

latalata ona faamanuiaina i matou. Ioe, ae pei a ona silafia pei foi ona faamua 

i sau tala, o le Maota lenei o le Maota o Matai. E vaavaalua lava le tatou 

Malo ma le Pulega a alii ma faipule e mapu ai ma maopoopo ai se mea. Ioe, 

tatou te tua i ai i le fesoasoani mai. A o le agaga lena i le to’a o lo o to’a ai 

le matou poloketi, ia pei a ona ou talanoa atu, le mafai ona sosofa e se isi le 

tofa a alii ma faipule o latou finagalo, e le faataua i ni tupe le tofa Sa Tuala, 

ae ia puipui le mamalu, e puipui le mamalu. E faaeteete i le agai i luma ma 

le tauvalea aua tulaga ia. Ou te faamalulu atu ai i lau Afioga ona o ia tulaga, 

ae avatu lava le talosaga o le a le finagalo i ina i la outou Komiti aemaise le 

Afioga i le Minisita o lo o galulue faatasi se i silasila ane, o lea o le a uma 

lenei tausaga ae taoto atu se matou tala ma se lagona faapena. 

  E le oo sa’u tala i le tele o Minisita, ioe, ae o le Minisita o Fesootaiga, lau 

Afioga i le Minisita o Aoga, se ua malie le loto malie le agaga. Le Minisita 

o Faamasinoga malo galue. Lau Afioga i le Minisita o Leoleo e tuualalo a 

leaga o lea ua saunoa le Afioga i le Fofoga Fetalai. Nisi o mataupu o le a 

tausaili se avanoa pe a auiliili le tatou Tulafono. Ae momoli atu le faafetai i 

galuega faatino a le Matagaluega. O lea ua saua i le va le saunoaga a le isi 

sui le puipuiga o le tatou atunuu aemaise a le tulaga lea ua maualuga a le 

pasene o le tulaga o le gaoi ma le… Ae ou te talitonu foi e le faigofie i lau 

Matagaluega ma lau afioga, leaga e fesili ane a, leaga o oe e tu i le leoina ma 

le faamamaluina ma le puipuia o ia vaega. 

  E oo foi i le tulaga o le aisa o laau faasaina ma laau malosi, ia lea faatoa 

toe maua ma le tatou vaa na fai meaalofa mai ai Iapani, ae sa fesiligia lava 

le Afioga i le Komesina i le taimi lea na va ai le tatou vaa i Savaii pe sa 

faafefea ona tausi lo tatou gataifale ma tuaoi ae sa saunoa mai sa faaaogaina 

lava vaa a nisi o tamalii o tagata lautele e fagogota lea sa faaaogina. Ae pei 

o le faamanatu lena a lenei itumalo, tautuana ia alofagia tapenaga mo lea 

tausaga. 

  Lau Afioga i le Minisita o Falemai, ia o le ote a le tama alofa, ioe. E faapena 

le agaga ma le uiga o le olaga ioe, e pei lava ona ou fai atu i le saunoaga a le 

Afioga i le Tamaitai Palemia a sese loa faasa’o, ioe, i le mataupu sa lagalaga 

ai foi finagalo o le atunuu aua le tatou Ultrasound Scan ia malo faafetai. O 

lona uiga o lea ua silafia e le atunuu e te le i silafia lava se mea e tasi, a o lea 

ua saunoa lau Afioga o le a e silasila i ai. So o se mea lava tatou te fai pe 

lelei pe faale-lelei e palasi lava i tauau o le atunuu tulou le faafofoga mai a 

Samoa. A manuia ua manuia foi Samoa a faaletonu foi ua faaletonu foi si o 

tatou atunuu, ae lafo atu le tulaga lea i le tulaga e tatau ona taoto ai. Ia foi le 

fesootaiga i le Afioga i le Pule Sili ma lau Afioga ia e ui lava ina faapea o le 

uso a suafa, ae leai e i ai le va tuaoi o mea uma, ae tatalo atu. 

  O le falemai lea e i Faleolo faamolemole lau Afioga o lea e maua e le’o 

faaaogaina i le taimi lenei, ae faaaogaina mo tui o tamaiti ma tulaga faapena 

ma fusiga a o lea ua maua le tala i se tasi o tausima’i o lea o le a toe tatala i 

le masina fou, malo faafetai.  

  O le itu lea o matou, o lea ua faalogo atu o lea ua tatalo le sui usufono o 

Sagaga Le Usoga mo le falemai faapea foi i Falelatai. E manaia ae faataunuu 

ia fuafuaga lelei, aua o lo o amo uma e Leulumoega le avega lea, e oo lava 

lava i tuã i Lefaga o lo o amo uma e Leulumoega, ioe. O le tatalo i lau Afioga 

i le Minisita o le tulaga lava lea i tatou fualaau, o lea lava o lo o pagatia tatou 

i fualaau ma vai a tamaiti. A oo i le weekend, e feoloolo lava le vaiaso ae a 

oo i le weekend ae tigaina se tamaititi poo le a se faalavelave e faatali lava 

se i tatala fale i le Aso Gafua faatoa sau lea e saili atu se vai.  

  E faapena foi le Fale Talavai lea e i Leauvaa o alo o Salã ioe, ae o le tulaga 

lena o le tulaga moomia faanatinati. Faamolemole se i silasila ane o le soifua 

a ma le malosi e ave i ai le faamuamua ae tagai ane lau Afioga i le vaega lea 

ina ia lava ma totoe ni fualaau ma ni vai i si o matou falemai i Leulumoega. 

  Lau Afioga i le Minisita o Galuega, malo faafetai, ia e pei o lau Afioga e 

tulimatai uma e sui usufono o le Palemene aua foi talosaga ma mataupu foi 

aua le fia faaleleia o itumalo ioe, ae avatu pea se talosaga e ui lava e faapea 

o lea ua faafofoga mai lau Afioga, ae e le i maua lava se matou tupe. Ae o le 

matou auala galue lea e tasi a, e tasi a si o matou auala galue e i i lo’u pitonuu 

ia e alofa o le a le tofa i lau Afioga. E tatalo atu atonu o lea na saunoa o mea 

ia e agai i ai le miliona ia lena ua talanoa atu ma le faaaloalo se i silasila ane 

i ai  

  Lau Afioga i le Minisita o Tupe Maua lau Afioga i le Sui Palemia, malo 

faafetai. Ou te iloa a o le tele a o le seleni ma le tupe o le oa ma le tamaoaiga 

o le tatou Tala o le Tupe e taulamua lava lau Matagaluega. Ia e faafetai ai i 

le Tamaitai Pule aemaise le lavaloa o le atunuu o e o lo o fai sao ma tatou 

togimaa uma, e oo lava i le aufaifaatoaga ma le aufaifaiva o lea tatou te 

togimaa. Ae pei lava o i lau Matagaluega lea o lo o ogatotonu i ai malo 

faafetai le galulue.  

  O le fautuaga leaga e iai mea ua tutupu, o i le malae vaalele o la foi e 

faafofoga mai le Afioga ia Olo le Afioga i le Minisita o Galuega ua faalua 

ona tupu le mea lea, ae ou te talanoa atu pea i luma leaga ou te le iloa po o 

fea tonu e tatau ona taoto iai le vaega lea. O le mea foi lea o le omai o tagata 

ae ua ave e le isi le atopau a le isi, o le ave le isi ua tele lava ina tupu le mea 

lea, o le toe fesuiai ma toe taufetuli i lalo o le malae vaalele e toe su’e latou 

ato o le sese o ato ua ave. Manatua foi e lau Afioga e sau le tagata lea mai 

fafo le malae vaalele e sau fai ana pepa ae ua muamua mai lana ato sau loa 

piki loa ae muamua mai i le Tiute siaki lana ato. Ae o le talosaga pe le mafai 

ona siaki a i le taimi lea e siaki ai e le masini po o sao le tagata ma lana ato 

lea e ave ia fesili i le ID ma vaai po o sa’o le label o le ato. 

  Ua ou talanoa atu i le mea lea leaga na tupu i a’u faifeau na omai i le Fono 

i Malua ioe, na omai faifeau e tuli mai le Fono a Komiti, ou alu faatali, ae 

omai e tatala atu o la e matala e leai se loka, ae tatala atu le atopau, o mea o 

ofu faaipoipo, ia o lea foi se tulaga faapena na toe sue lea i lalõ. E manaia le 

va lea pe a talafeagai ma lau Afioga, ae sa ou talanoa i le Pule o le malae 

vaalele ae pei ua ou toe manatu ma mafaufau faapena. I le taimi lea e avatu 

o le a kilia i le Tiute aveifo le passport e siaki le ato po o tutusa le label ma 

le passport, aua e sau loa le tagata i fafo alu loa pu’e le taavale.  

 

  Tofa Hon Olo Fiti Afoa Vaai:  Lau Afioga… 

 

  FOFOGA FETALAI:  Ia malie le sui usufono mamalu se i tuu atu le 

avanoa i le Minisita o Vaalele, Malae Vaalele, ia lau Afioga i le Minisita. 

 

  Tofa Hon Olo Fiti Afoa Vaai:  Faafetai atu i le sui usufono mamalu e 

faafetai atu foi i le mataupu e pei ona laga. Ia, o le taimi nei o lo o i ai ia 

tulaga faapena e pei ona tatalo i ai le Afioga i le sui mamalu e sueina ai tatou 

ato, ma o le tulaga lena poo le system lena o lo o faaaogaina foi e isi atunuu. 

E manatua foi pe a faapea e uma na e check in ona avatu lea o au tags foi ia 

o numera o au ato ma faapipii i lau Boarding Pass ona e agai mai loa laia. Ia 

e sa’o foi i se isi tulaga aua e seãseã tatou vaai i ai i na mea, e sau a ota 

autilotilo foi lea po o le a le lanu o la ta ato, aua e seãseã o ta tago e faaaoga 

le tag lea.  

  Ae o le taimi lenei ua tele lava ina tutusa foliga o lanu o ato a tagata 

femalagai ae pau lava lena o le mea lea e fai o le tago lava piki le ato e tutusa 

ma lana ato. Ae o le isi foi auala lea ou te faia ia te au, vaeatu foi le 

faafogafoga a le Maota e vaai ane se fasi ieie foi lea e maka ai lata ato leaga 

ua tele ina foliga tutusa uma ato. 

  Ae o le tulaga lena ae o le mea ia e te sau lava ma lau tag ona e autilotilo 

lea po o le a le numera la e i ai ona e tago lea e siaki ai lau ato po o lau ato 

moi lena. Ia e pei o le tali atu lena i le sui mamalu o lo o i ai uma tulaga na 

ae pei o tatou ua tatou sue lava i foliga o ato ae o lo o i ai tags na e manino 

ai lau ato tonu lea ma le agaga o le faaaloalo.  

 

  FOFOGA FETALAI:  Ia malo faafetai o lea ua saunoa le Afioga i le 

Minisita e faaamalamalama lea tulaga i le saunoaga a le sui usufono mamalu, 

ae talu ai o lea ua tatou taunuu i le tatou taimi malolo, ia o lo o totoe nai au 

minute e tolu, a tatou taliu mai ona faamaea mai lea o lau lauga ae faafetai 

lava mo le faasoa.  

  Ia o le a faataatiaese Galuega a le Fono Aoao mo lana malologa masani o 

le taeao.  

 

 

  Na faataatiaese Taualumaga a le Fono Aoao Faitulafono mo lana 

malologa masani i le itula e 10:49 i le taeao ma toe faaauau i le itula e 11:26 

i le taeao. 

 

 

  FOFOGA FETALAI:  Ou te faasilasila atu ua toe amatalia nei 

Taualumaga o le Fono Aoao Faitulafono.  

  Ou te tapa ma le faaaloalo lau afioga i le Tamaitai Palemia mo le lafo. 

 

 

LAFO MO LE SUIA O ITULA FONO 

 

  Afioga Hon FIAME NAOMI MATAAFA (Palemia):  Lau afioga i le 

Fofoga Fetalai, e manatu ua saoialo le tautega a le tatou Maota nei. Ua tali 

le sua a le Palemene, ua maua foi le faasiligamalosi e faaauau ai le tatou 

galuega. E faafetai i lau afioga ae faapea foi tapenaga uma sa feagai ma le 

tatou Ofisa o le Fono Faitulafono, malo faafetai. 

  E nofonofo lava ma matau le faagasologa o le tatou galuega, masalo e toe 

o le Taitai o le Itu Agai e le i saunoa, vagana ai Sui o le Komiti o Tupe, ae 

ua taoto foi faiga Faa-Palemene mo le anoliu, o a latou saunoaga aua o latou 

sa iloiloina le Tala Autu o le Tupe 2023/2024.  

  Ma o lea lau afioga ou te tulai ma le faaaloalo e faatu le lafo,   Ina ia 

faataatia ese Tulafono Tumau 32 mo le suia o a tatou Itula Fono mo le aso 

Fono lenei e faapea: O le a faaauau pea a tatou Taualumaga, seia aulia le 

itula e 1:00 i le aoauli, ona faataatiaese lea mo se malologa, ma tatou toe 

tatou toe tauaofia i le itula e 2:00 i le aoauli, ma faaauau ai seia tolopo i le 

itula e 5:00 i le afiafi a nanei. 

  O le lafo lea ma le faaaloalo lau afioga. 

 

  Faaluaina e le Sui Palemia, Minisita mo Faatoaga ma Faiga Faiva ma le 

Minisita mo le Soifua Maloloina. 

 

  Na faamaonia le lafo. 

 

  Na toe faaauau felafolafoaiga i luga o le faitauga faalua o le Tulafono Tau 

Faaofi o le Faatatauina o Tupe 2023/2024. 

  FOFOGA FETALAI:  O le faagasologa o le tatou galuega, e tusa ai o le 

lafo ua faamaonia, o le a faapena ona faatino ai le tatou galuega. O le a 

faaauau le tatou galuega seia aulia le itula e 1:00 ona faataatiaese lea mo le 

tatou taumafataga o le aoauli, ma toe faaauau ai i le itula e 2:00 i le aoauli 

seia tolopo i le 5:00. 

  E faataatiaese a tatou Taualumaga mo le malologa o le taeao, ua lamalama 

faaiu le saunoaga a le sui usufono mo Aana Alofi 2. 

  O le avanoa lea mo lau afioga i le sui usufono mamalu, e faauau ai lau 

saunoaga ma faamaea mai ai. 

 

  Afioga AIONO TILE GAFA:  E faafetai i lau afioga i le Fofoga Fetalai, 

e manatu foi o lea ua saunoa le Afioga i le Tamaitai Palemia e faafetaia le 

tatou taumafataga. Ia o le agaga foi lea, e faafetai atu i lau afioga, aemaise 

foi o le Ofisa, i le maau foi ma le faaaloalo, aua se faamalosiga, aua le 

faaauauina o a tatou galuega, viia le Atua. 

  Faafetai o lea ua saunoa le afioga i le Minisita e fesoasoani mai i lea foi 

tulaga e pei ona talanoa atu. Ioe, o le mea moni lava lena. Ae e le na o i i le 

malae vaalele, e iloa foi o tatou uma lava e o i Savaii ma omai. Ou te iloa 

foi e tupu i o i le uafu, e i ai lava taimi e sau lava le isi uu le fusitoga a le 

loomatua, ae le o sana mea. A o la ua tuu lana fusitoga laititi, e oo lava i 

umu, tulou. O ituaiga tulaga na o lea e aliali mai, e le misi lava lena mea, ta 

te faalogo lava i ai o sau. Ae se i fai se faiga foi lea, ina ia manino lava le 

tagata e tuu ai, aua e le mafai ona o uma i luga tagata ma a latou uta. Ae na 

ona faataatia atu faapena, ina ia i ai lava se tagata e silasila totoa i ai i tulaga 

ia, ina ia aua ne i i ai se feeseeseaiga e tupu mai ai, aua le mamalu o le atunuu 

e femalagaai.  

  E toe foi lava i tua sau tala lau afioga i le Fofoga Fetalai e le toe umi, aua 

lau afioga i le Minisita o Tina ma Tamaitai ua ou manatua le mea lea. Ioe. 

Talu ai sa fai ai le tatou polokalame foi lea, o le Malu i Fale, e ese le taua, 

lea sa o ai i tua le Matagaluega ma Matagaluega foi sa galulue faatasi. Ou te 

manatua lava le polokalame na oo atu i le matou itumalo, faaaoga ai le Maota 

i Leulumoega o le Ekalesia Katoliko, na ou auai. Sa talosagaina ou te faia se 

tala, ae o le agaga fiafia, e tele foi le sao o le faaili, a le susuga i le faafeagaiga 

ma le faletua, o le Punialavaa, aua le faamoemoe. Ou te iloa na soo uma lava 

Upolu ma Savaii. 

  Ae o le tasi lea faafitauli ua matua maualuga i lo tatou atunuu, ioe. A o le 

agaga faafetai, e i ai lava upu foi ia a le atunuu. “E tu manu ae le tu 

logologo.” E fai mai foi le Aposetolo o Paulo, e tupu le faatuatua i le 

taulogologo. O le faipea, faipea, ioe, leaga ua alu lava i luma lea 

soligatulafono. O nuu foi ma afioaga, o lea ua matua faataoto lava a latou 

Tulafono i le mea lea, e fesoasoani i lo tatou Malo. Ae o le mea moni lava, 

e i ai lava isi solitulafono e le o aliali. O la e nana i tua, ae lelei lava le taufai 



433 
 

galulue faatasi, aemaise foi le Matagaluega o Leoleo ma tulaga faapena, aua 

le sailiga o… ina ia ola fealofani ma soifua filemu lo tatou atunuu.  

  E faafetai i lau afioga i le Fofoga Fetalai. O le Aso Tofi lava ia o lea ua e 

malele ma saunoa tatou te toniga uli, aua lava le mea lea. Ia tatou faamamafa 

ma le tatou lagolago, e sao, e leaga o i inei i le Maota e tatau lava ona tatou 

taiala ma taimua ai i le silasila mai a le atunuu. Ae pau lava le mea, tatou te 

omai foi lava, e le o tutusa lava. E oo foi i lau afioga, tulou lau afioga. A 

tatou uli uma, o totonu i ofutino ma tatou fusiua, uli ma tatou… ia oka se 

manaia, e muliga foi Niu Sila ma le latou au. E tatalo atu, o le a le mea e le 

avea ai le aso e fai ma aso e fai ai tatou faasilasilaga o maliu. Aua o lea lava 

e tele ina tu ae fai le faamaisega, ae o le aso lea e fai tatou te faanoanoa ai, e 

le gata i mea tutupu ae… aua e le fono faasoloatoa le tatou Palemene. A o 

nai avanoa ia e manatua ai nai o tagata aiga, uo foi ma e masani ma fanau, e 

faaleo ai lo tatou agaga e manatua ai i latou.  

  Ia, o se faasoa lea a lenei itumalo lau afioga, e ui lava ina ua sioki foi le 

tatou suka, na o le suka paepae la e maua, ia ae tatalo atu.  

  Ae ua faafetai tele lau afioga i le Fofoga Fetalai. Ia tau ia ina ia silasila mai 

le Atua i Ona fofoga ma ana faamanuiaga aua le Palemene ma ana feau. Ia 

maua le soifua laulelei i le afioga i le Taitai o le Malo, aemaise foi le paia i 

le Kapeneta, le Taitai o le Itu Agai ma le saofaiga a sui usufono ma Minisita 

Lagolago, ia faamanuia le Atua. Ia maua lou soifua laulelei, ia osaosa lau 

tofa faale-Agaga ma lau tofa faale-atunuu, aua le taitaiga o le tatou Fono. Ia 

faamanuia foi le Atua i le mamalu o Ofisa Sili o Pulega o Matagaluega ma 

Faalapotopotoga aua foi le latou galuega. 

  Le tapuaiga a Samoa, ia viia le Atua i le tatou faigamalaga, o lea o le a uma 

lenei tausaga faaletupe, malo tatalo faafetai le tapuai.  

  O le tatou nuu ma le tatou itumalo, o se taumafaiga vaivai lena o se leo e 

tulai lava ma le faaaloalo e faaleo lo outou finagalo. O le a foi sa outou 

faafofoga mai le paia o le Maota, le paia o Samoa ma le tatou itumalo, afai 

ua paopapa se leo, ia lafo i nuu le aina. O le tagata lava e le atoatoa, ae ia 

faamanuia tele le Atua i lenei aso, i feau ma galuega aemaise foi le 

faagasologa o tiute aua foi le Palemene i lenei aso ma le Fonotaga. Faafetai 

ia manuia le aso. 

 

  FOFOGA FETALAI:  Ua faamalo, faafetai saunoa i lau afioga i le sui 

usufono mamalu mo Aana Alofi 2, po o lau afioga foi i le sui o le Komiti 

Tupe. Ia malo faafetai mo le faasoa, o nisi foi o fautuaga aua le itumalo, 

malo lava, o lea ua faafofoga le Kapeneta. O lea foi ua aumai ma lau 

fautuaga i le tulaga lea o le tatou toniga, ou te talitonu foi o le uiga lava ia o 

le feau, e pei ona tatou laei ai. O lau susuga foi o le aoao fesoasoani, o le 

feau, e tausolomua i tatou i o tatou laei, ae ia tatou faamoemoe ma tatalo i le 

Atua ia mana, ia mana le feau i loto o le tatou atuuu. E pei o le tu lena ma le 

aga o lea ua faamuamua e lo tatou Malo, le laei uli, ina ia faapena ona faailoa 

atu foi i le atunuu, ma tatou uma. Ia tatou taufai tatalo, ina ia faapena ona 

aveeseina nei sauaga i totonu o tatou aiga, aemaise lava le sauaina o tina ma 

tamaitai. E pei o le uiga lena. E taua lava le tatou o faatasi ma le tatou tatalo, 

ina ia faapena ona oooo foi i le atunuu ma i tatou uma le feau. 

  O le uiga o le faasalalauga o maliu, e le o i ai se tulaga faapena i le tatou 

Tulafono Tumau. E le o i ai se taimi faapitoa mo sui usufono e fai ai ni 

faasilasilaga faapea. Ae talu ai, e ese foi le taua, leai leaga o le taunuuga lava 

lea o le soifuaga nei, o lo o tatou i ai nei. O lea lava e tatala atu e le Fofoga 

Fetalai, nai taimi foi ia tou te tulai mai ai, ia o avanoa na. A o le agaga lena, 

e le mafai ona faapitoa, ona e le o faatagaina i totonu o tatou Tulafono 

Tumau. E ao ona tatou galulue ma faagasolo a tatou galuega, e tusa o tatou 

Tulafono e pei ona fuafuaina mai e o tatou tuaa ma matua, o e ua tofafa mai 

tiasa, aua le faatonufolauina o le tatou Fono. Ae o lo o maua lava le avanoa 

ona o le tatou va fealoaloai ma le alofa atu i a outou afioga. 

  O le mea lea, o le avanoa lenei o se tasi o sui o le tatou Komiti. Ia tulai 

maia le sui usufono mo Lefaga ma Faleaseela lau afioga i le Minisita 

Lagolago o Tiute ma Tupe Maua. 

 

  Afioga MASINALUPE MAKESI MASINALUPE (Lefaga ma 

Faleaseela):  Faafetai i lau afioga i le Fofoga Fetalai mo le avanoa aua foi 

se sao o lenei itumalo o Lefaga ma Faleaseela mo le Tala Faatatau o le Tupe 

2023/2024. A faatausilimea le siaga, ona faaifo lea o le lupemalie nai le tiasa 

i Malae o le Totoa. A faataupuea foi siufaga o pesega, e palefeagai ma le 

atutialologo, ona i ai lea o le talitonuga, e latasi lava i le Atua ma Lona 

finagalo. A lutaluta foi le gataifale, ona tuu ifo lea i lalo o le lafala, ae sisi le 

laafa. E faamoemoe ina ia auomanu le folauga, aua ne i afe se atua o le ala. 

  Lau afioga i le Fofoga Fetalai, e manatu i le taeao ua fano o lea ua lafo i le 

liu le atu a le tautai matapalapala. O lele foi ua faasao lava le tumu i le fulu 

o le tavaesina, o le sa e tiu matatoaga, o le sa e malele ma saunoa, aua lo 

tatou vatapuia ma lo tatou Matai Sili. Ua fatu lava la ae logo le mapu a le 

tamaloa, o le ala lea o le maua o se avanoa o lenei sui usufono e tulai e 

piiama ma piioa aua le faafetai ua e molia. 

  Lau afioga i le Fofoga Fetalai, e momoli atu le faatalofa ma ofo alofa atu i 

lau afioga i le Fofoga o le Fono. E ofo alofa foi ma faatalofa atu i le Afioga 

i le Tamaitai |Palemia le Afioga i le Sao Faapito. E faatalofa foi i le Afioga i 

le Sui Palemia, alii ma tamaitai Minisita o le Kapeneta. E faatalofa atu i le 

afio o afioga i Minisita Lagolago. 

  Liliu atu i lena Itu o le tatou Malu, e faatalofa ma ofo alofa atu i lau Afioga 

i le Taitai o le Itu Agai, aemaise o sui usufono uma o le Palemene. Ou te 

avea foi lenei itula e faatalofa atu ai i le Failautusi ma le Ofisa o le Fono 

Aoao. E faatalofa foi ma ofo alofa atu i Ofisa Sili o Pulega o Matagaluega 

aemaise o Faalapotopotoga Tumaoti a le tatou Malo.  

  E faatalofa foi ma ofo alofa atu i le tapuaiga a le Ao Mamalu o le Malo ma 

lau Masiofo, afio le Sui Tofia ma lou Faletua. E faatalofa atu i le Afioga i le 

Faamasino Sili, le Peresetene aemaise foi o le Faamasinoga.  

  E le gata i lea e faatalofa atu i susuga i faafeagaiga i so o se tovine i totonu 

o le atunuu o lo o faapea ona faatunapa’ulia e tauasuina le ipuvai o le ola 

aua le soifua faaleagaga aua le finagalo o le Atua. 

  E le faagaloina foi le tapuaiga a Samoa e lua, Aiga ma latou Tama o Tama 

foi ma o latou Aiga tainane le Usoga a Tumua ma Pule, Ituau ma Alataua, 

Aiga i le Tai ma le Vaa o Fonoti. 

  E faatalofa atu foi i le tapuaiga a o tatou uso i sasae aua le afifio o 

Faleagafulu ia Sua ma le Vaifanua, Fofo ma Aitulagi, Ituau ma Alataua, 

Saole ma le Launiu na Saelua, afio le Laau na Amotasi, Tootoo o le Faleula 

ma upu i le Manuatele. O paia ia o Samoa e mai le vavau seia oo lava i le 

faavavau e le gafataulimaina i se faamatalaga a le auauna.  

  Ou te faatalofa atu foi i Faafeagaiga Taulagi a si o matou itumalo, i Ekalesia 

eseese. E faatalofa atu i a outou susuga i Faafeagaiga, malo le tapuai, faafetai 

le nofo tatalo. E i ai le manatu maualuga, ia o lena o lo o outou taputapuai 

mai aemaise o le paia ma le mamalu o si o matou itumalo i le afifio o le Aiga 

Satuala ma le Tama a Satuala tainane le Taulagi ma le Matua o Fuaifale e fia 

o le Aiga Satuala, le alaalatai o Gagaeolo ma le mamalu i le Faletuisavailuu 

tainane pola e fa o le Faleaana, tagata o le vavau ma tootoo o le Maauga, 

malo faafetai malo le tapuai. 

  O lenei itula e le faagaloina foi nai faailoga faapitoa na maua foi e nisi o 

Tamalii o si o matou Itumalo e faaleo ai le agaga faafetai i le Komiti aemaise 

o le Faigamalo e ala i lo outou filifilia o se tasi o Tamalii o lenei Itumalo, le 

Afioga ia Tusani Iosefatu i lona faailoga taualoa o lana tautua ua afu sa 

tautua ai i si o tatou atunuu i Matagaluega sa avea ai ma Pule Sili. 

  Ia e le gata i lea, e momoli foi le faafetai ona o lea ua pale mai se tasi foi o 

Tamalii o lenei lava Itumalo, o le Faletua o le Toeaina ia Tusani Iosefatu, le 

tamalii ia Lemalu Selesitina ua avea ma Pule Sili o le NPF. Ia, e le o se mea 

e mitamita ai le Itumalo a o le agaga faafetai e vivii ae i le Atua ona o le 

amanaia o lenei Itumalo i tofiga a le Faigamalo ina ia aoga e tautua ai si o 

tatou atunuu. 

  E momoli foi le faafetai tele i le tapuaiga a nai ou matua faaleagaga, le 

Susuga ia Nomeneta Simanu, o le Toeaina Faatonu o si a matou Pulega ma 

le Faletua ia Taua Simanu, malo le nofo tatalo faafetai le tapuai. 

  Lau Afioga i le Fofoga Fetalai o le a o’o se faamatalaga i le tulaga e pei 

ona i ai foi lenei Tala o le Tupe, Tala Faatatau Autu o le Tupe 2023/2024. E 

manatu e pei lava ona sosolo a i le fua ua e faataatia o le a le o’o lava i le 

tulaga aoaotetele e pei ona i ai foi matou o le Komiti Faa-Palemene o Tupe.  

  E faamua se lagona i le Minisita o Tupe, e momoli le faafetai a lenei 

Itumalo i lau Afioga i le Minisita, Ofisa Sili o Pulega o le Matagaluega, Sui 

Pule ia aemaise o le Matagaluega atoa ona o la outou faasoa, 

lufilufilimalelei. E ui lava ina sa outou soalaupule faatasi ma le tele o 

Matagaluega ma Faalapotopotoga ma Pulega ona o le fefaasoaa’i i le Tala o 

le Tupe, aemaise o lona faasoaina, ia ae lagona lava le agaga faafetai i le 

tatou Matagaluega ona e le faigofie la outou galuega. O le tapenaga e tou te 

le i malolo i le tele o taimi i le faatinoina o lea vaega, malo faafetai. Aemaise 

o le tau fuafuaina o tagata faigaluega, o galuega faatino, e le gata i lea a o le 

siitaga lea o le a faatino ia Iulai. O lona uiga e tatau ona saili ni auala e 

faatuputeleina ai pea le faatupulaia o tupe mo le atinae o le atunuu. Ma ou 

te talitonu e tolu a ni vaega taua ua ou maua e pei ona i ai sailiiliga, e fia oo 

i ai se faamatalaga.  

  E matauina i le Maota lenei e tele lava ina saunoa nisi o sui usufono 

mamalu i le tulaga o e gasegase. Ia, mo le fesoasoani i le pitolaau a le 

Minisita o le Falemai, o lea ua ou tau manatua i sailiiliga e pei ona i ai le…. 

E i ai le atinae lenei sa finauina i lalo o le Anavatau a le Vaega Faaupufai 

lenei o le Faatuatua i le Atua Samoa ua Tasi ou te manatu e tatau ona toe 

lalaga ma faatuina, ae ao foi ina amatalia ae le i maea le tausaga e 2024. Ua 

ou mauaina i faamaumauga o le Tulafono i le Medical Insurance Scheme i 

lalo o le faaautuina, o le Medical Health Insurance. Ou te talitonu i lea lava 

mataupu ua leva ona pasia i le Palemene lenei. I le 15 tausaga talu ai ua tatau 

ona faaauau, peitai toe a o le Saini o le Ao o le Malo ona faataunuu loa lea 

o le faiga o insure tau soifua maloloina. O le fesili; aisea lava ua le 

faataunuuina ai lenei atinae ua uma ona pasia e le Palemene? Ou te iloa o le 

vaitau mai le 2007 seia tau mai le 2018, o le lua ai lea o Paeaiga i Pule Sili 

o le NPF. Ia, a o le fesili lava lea, po o le a le mea na mafua ai ona le 

faatinoina. Ae ou te manatu e tasi lea fesoasoani tele mo si o tatou atunuu. 

  O lenei atinae insure o le a tuueseina ai le 4% i le 6% a le faisaofaga insure 

e insure ai ma isi o lona aiga, e toatolu tagata o le aiga e mafai ona agavaa 

ai atoa ai ma le toatasi o le tagata fai saofaga. E tusa ai ma le faamaumauga 

e 37,000 sui fai saofaga o lo o i ai. O lona uiga e 128,000 tagata Samoa e 

manuia ai mai le 200,000 o le faitau aofai o lea ua faamauina i si o tatou 

atunuu. A fua i ai e 72,000 tagata Samoa o lea e totoe mai ai.  

  O le faamoemoe e talosagaina le ACC e vaavaalua ma le NPF mo lenei 

atinae. A o le fesili e tulai mai, o a ni ona aoga?  

1. O le a mafai ona togafitia ai tagata Samoa uma i le faatupega mai 

Faalapotopotoga Tau Tupe a le NPF ma le ACC. Na o se sao o le core 

payments e totogi e le tagata pe na o le 10% i le 20% ae totogi e le 

atinae insure le 80% po o le 90% e tau vaai ai fomai ma gasegase o 

lo o i le Falemai.  

2. O lea agavaa so o se taimi e aunoa ma se tau faatali pe afai ua 

faamaonia e Fomai ua tatau ona auina atu gasegase ia i atunuu 

mamao mo togafitiga; 

3. O le a matua maua le faasaoina o se tupe tele a le tatou Malo i totogi 

o gasegase o lo o faapea ona auina atu i fafo; 

4. O le a taunuu Samoa i se tulaga maualuga i lona tausiga o ona tagata 

Samoa ona o le a siitia le healthcare i Samoa. O le upu o le a alalaga 

ai, health is your real wealth not money. O lou tamaoaiga moni lava 

o lou soifua maloloina ae le o le tupe. 

  O le lua o atinae, e na ona ou toe faamanatu, o le atinaeina o moataumafa - 

broiler chicken. Sa matou malaga i Ausetalia ma matou matamata ai i 

falemoa tetele i Ausetalia, e matautia nei falemoa. Se pei ni o malae lakapi 

le tetele o fale. E pei o ina e agai i ai se mafaufau i si o tatou atunuu ae oo 

mai ai le ituaiga atinae lea. E pei ona i ai le fale fasimoa lea o Frankie i o i 

Mulifanua lea ua tatalaina, e tasi le afe moa e mafai ona faamamaina i le tasi 

le itula. Ia o le galuega e mafai ona fai e masini. Ma ou te talitonu foi o se 

atinae e mafai ona suia, e suia ai le 40 futu o container lea o moa lea e masani 

ona taumamafa ai le atunuu lea e aumai i fafo o se tupe tele e faaalu ai, 40 

futu x 40 container i le masina, o lea e aumai i masina uma. O lea aofaiga e 

mafai ona oo atu i le 6 miliona i le 7 miliona moaola e tatau ona fafagaina 

ma faaolaina i totonu o Samoa nei ae pei ona maua ai i le Minisita o lea ua 

amata ona oo mai, ae matuai lagolagoina foi e lenei Itumalo lea atinae e tau 

foia ai le faafitauli o le demand. O le aoga o lenei atinae e tatau ai ona tofu 

le fono faavae aemaise foi lava le manaomia e lenei fono faavae o Lefaga 

ma Faleaseela, aua e mafai ona oo i le 30,000 afe moa pe afai o le matou 

fono faavae, 30,000 afe moa i le tausaga. Ona matou maua la se tupe e oo 

atu i le $150,000 i le $200,000. Ae ua lava telē lena seleni e faatino ai 

fuafuaga, ae o le tupe mo le tausiga o le falemoa ia e faaaoga i ai le $1 

miliona lea e faamatuu atu i tua. O le a le mea e manaomia mo lenei atinae? 

Ia e tatalo atu i lau Afioga i le Minisita o Faatoaga ae a pe a ave se tatou 

talosaga ia Ausetalia mo le fausia ma le faatupeina e aunoa ma se tupe a 

Samoa e alu ai. 

  Lona lua, e tatau la ona fai se tatou feed mill, feed mill ae ia fesoasoani mai 

Ausetalia e fausia se fale gaosi mo meaai a manu, o se feed mill ina ia fausia 

ma maua ai meaai mo moa ma puaa se i tulou ona leai a lea o se mea tatou 

te toe popole ai. A mautu le tatou fale gaosimea lea aemaise o meaai ia, ia 

ua matua mautinoa le lelei. 

  O le mea lona lua i le vaega lava lea, o le fale e faafofoa ai moa, hatchery 

house. Tatalo ia Ausetalia mo se fausia o se fale faafofoa moa. Aumai se 

tamai moa ola se tasi, se moa foi lele e vave a ona… ia aua a aumai o lona 

uiga e $3 po o le $4 e aumai ai i le vaalele, ae afai e faafofoa i Samoa nei e 

$1 i le tamai moa. Afai ae atoatoa mea uma ia o le a le pine ai le le toe 

manaomia e tatou o se faatau mai o ni container moa mai i fafo.  

  O le vaega lona tolu, ia e na o se fautuaga e tuutuu atu i lau Afioga i le 

Tamaitai Palemia ma le mamalu o le Kapeneta, o se tulaga e foia ia ai 

faafitauli i totonu o Matagaluega. O le Anti-corruption Office, ua tatou 

mautinoa i le tele o faafitauli o le tele o le faaaogasese atoa ai foi ma amioga 

i totonu o Matagaluega. E i ai le talitonuga e le toe tau tigaina ai le Minisita 

o Leoleo ia faapea foi ma le Minisita o le Faamasinoga o lea o le a lafo lava 

i le Ofisa lea latou te faatinoa tulaga uma tau Tulafono mo le faagasologa. 

Ma e le pine foi le vave ona oo i ai faafitauli vave foi ona maua ai lisi o 

solitulafono aemaise le au white collar crimes ma e talitonu o le a le toe 

faatali ae o le a foia ma lelei au i luma si o tatou atunuu ma vave ona foia ai 

foi faafitauli nei. 

 

  Afioga Peseta Vaifou Tevagaena (Faasaleleaga 5):  Lau Afioga i le 

Fofoga Fetalai… 

 

  FOFOGA FETALAI:  Ia malie le sui usufono mamalu o le a se mea o fia 

saunoa i ai? 

 

  Afioga Peseta Vaifou Tevagaena:  O se mea e fia faamalamalama lau 

afioga. 

 

  Afioga MASINALUPE MAKESI MASINALUPE:  Lona tolu o 

faafetai… 

 

  FOFOGA FETALAI:  Ia  malie lau afioga i le sui usufono mamalu se i 

tuu atu le avanoa po o le a se mea o fia saunoa i ai. 

 

  Afioga Peseta Vaifou Tevagaena:  O se vaega e fia faamalamalama i le 

tulaga lea o moa lau afioga. Faafetai a o lea ua aumai le finagalo o le sui 

usufono mamalu. O lea e matau atu e lo’u sui usufono o lea e te talosaga i le 

Afioga i le Minisita o Faatoaga, a o lea ou te manatua o lea na saunoa le 

Minisita o Faatoaga o lea ua i inei fuamoa tai tolu aso ia ma tatama ma maua 

ai tamaimoa. O la’u faalogologo atu la i lau saunoaga o lea sa outou o i 

Ausetalia ma le Minisita. O le ala lea o lo’u fiamalamalama po o le a le agaga 

e toe tatalo ai i Ausetalia pe afai o lea ua saunoa le Minisita o lea ua i inei 

fuamoa ia e tai tolu aso ia ma maua ai tatou tamai moa ia. E pei o le agaga 

lea lau Afioga i le Fofoga Fetalai. 

 

  FOFOGA FETALAI:  Ia lea ua maua le agaga o le fesili. Ia lea foi ua tulai 

mai lau Afioga i le Minisita. 

 

  Susuga Hon Laauli Leuatea Polataivao Fosi:  Ia lau afioga i le Fofoga 

Fetalai e faasaoina le taimi o le sui usufono o le ala foi lea o lo’u le 

faalavelave lau Afioga, o lo o manino ma malamalama le folasaga a le sui. 

O lona lava lea finagalo i lana tapenaga i lona Itumalo, se taimi ona ou 

talanoa faamalamalama lea, ae aua e te faalogo fua i le faauilavea le la e sau 

i o, na o mea faaoloataua ma taufaaleaga ae manaia lelei lau sausau lena e te 

i ai, talanoa e fai le falemoa a lou Itumalo lea ua matuai detail lelei mai lau 

tupe maua i le tausaga ma le mea e fund ai lau falemoa. Ae aua e te faalogo 

fua i o aua e le talitonu a ia i mea uma ta te fai atu ai. Ma lou agaga faaaloalo.  

 

  FOFOGA FETALAI:  Ia ua lelei malo lava i lau Afioga i le Minisita. 

 

  Afioga Peseta Vaifou Tevagaena:  Lau Afioga i le Fofoga Fetalai... 

 

  FOFOGA FETALAI:  Ia…  

 

  Afioga Peseta Vaifou Tevagaena:  Leai o lea e fia tuliloa atu a le saunoaga 

a le Minisita. 

 

  FOFOGA FETALAI:  Ia o le a taatia e i ai se taimi ona saunoa lea o le 

Minisita e i ai le taimi o le Minisita, pe faamalamalama a e le Minisita o le 

lagona a lea o le sui lea o lea ua fuafua le latou falemoa e le manaomia la 

fuamoa ae manaomia moa mai Ausetalia.  

  O le mea lea faaauau lau saunoaga toe 2 minute o lau saunoaga. Ia se i tulai 

mai le Afioga i le Minisita. 

 

  Susuga Hon Laauli Leuatea Polataivao Fosi:  Ia leaga o lea ou te vaai 

atu a o lea e tulai mai le sui usufono. O le amio a lea a le sui usufono ia e le 

talitonu a ia i mea uma. Se ina talitonu ia ua maea le aiga Sa Tomã lena a o 

Toma na talitonu faatoa tui le lima faatoa talitonu lea. Talitonu ia ua uma na 

e silafia o la ua tatala le falemoa o Frankie ua uma foi ona ou taua fuamoa o 

lea ua faafailele i inei a o lea e manaia le saunoaga a le sui usufono. Ia ma 

lo’u agaga faaaloalo. 

 

  FOFOGA FETALAI:  Ia o lea ua manino lea tulaga, ia faaauau mai le 

saunoaga. 

 

  Afioga MASINALUPE MAKESI MASINALUPE:  Se ua e faoa lo’u 

taimi, se talanoa oe i mea tau malae vaalele ae aua… 

 

  FOFOGA FETALAI:  Ia faaauau le saunoaga. 

 

  Afioga MASINALUPE MAKESI MASINALUPE:  Ia faafetai. Ou te 

iloa e i ai a tactic faapea foi lele e tau faaaveese ai le mafaufau a o lea o le a 

se i taumafai atu. E leai o lea ua i inei a o le tatalo a Lefaga ma Faaleaseela 

faaoo atu loa o lea ua matou tapena, o lea ua matou tapena mo le fuafuaga e 

pei ona i ai. 

  Ona ou oo atu lea i le… e le’o toe umi foi na ona ou toe oo atu lava i 

manaoga o si ou Itumalo e le mafai lava ona tuua i lalo leaga e ui lava ina 

faafoesa foi i fofoga foi o nai Minisita ae o la e tapuai mai si o matou Itumalo 

e tatau ona faaleo. O le agaga foi lea e pei ona i ai le tulaga i le matou falemai 

o lea ua mautu le fanua e eka ma le afa lea ua ofoina mai e le aiga lea mo le 

faatinoina ai o le falemai. Lau Afioga i le Minisita ua leva ona faaoo atu le 

matou tusi. O lea lava sa e saunoa ia vaai se fanua ia lava ma lelei se tulaga, 

lea la ua maea lea tulaga vaeatu lau Afioga i le Minisita.  

  Ua ou oo mai i le tulaga i Galuega Tetele, lau Afioga Olo the Man. O le 

tulaga lava lea e pei ona i ai, e fautua atu lava ma avatu le tuualalo o le pioga 

lea e i tua ia matou e i lalo tonu atu lava o lo’u fale, ua tele lava soifua ua 

maumau ai. O lea ou te tatalo atu o le tatalo foi lea o si ou Itumalo e fia maua 

lava sina faailoilo i luga e faailoa ai o le pioga matautia lea i lalo atu, e le 

afaina le sau agai i lalo ia, a o le tele e le silafia e nisi o nai tagata faimalaga 

mai pau a lea o le popolega.  

  Lona lua o ou manatu i le vaega lea, o i a i le alu atu lea agai Alesia vaeatu 

lau Afioga i le Minisita, e le i i ai lava se isi na talosaga ou te le i talosaga 

foi po o nisi foi na talosaga i le hump, le patupatu lea i Aleisa. Ua ou 

matauina e le i i ai ma se faalavelave e tasi na tupu ai a o la ua iai le patupatu, 

o lou talitonuga e le tele foi ni tagata soifua i lena vaimea, ai lava na o povi 

ma mamoe lena e feoai ai ae o le a fai ma faalavelave i le agai atu o 

faigamalaga, aua o la e lelei lava le gasologa lena. Ia atoa ai ma talosaga a 

nai o matou nuu ia o Tafagamanu ma Savaia mo ni patupatu e fai a si 

dangerous o le mea lea e i ai i le tulaga o mea o aoga. Ua tatalo mai nai 

afioaga ia o si ou Itumalo mo luma o le faleaoga ma luma o le falesa lena o 

lo o i luma o le falesa Metotisi i uta i Tafagamanu o ina e pei ua fai ma miliga 

taavale e le sefe mo nai… O le agaga lea. O lena foi ua faaoo atu le talosaga 

e ui lava ina leai se vaegatupe mo auala ae tuu atu i ina ne i te i ua i ai se 

tupe se taimi ona avatu lea o lau faamuamua i o. 

  O le auala lea o si o matou nuu o Matafaa, e pei lava ona silafia e tele lava 

ina omai si nuu ma matou feiloai ae ou fai atu i ai e faatali se i i ai se taimi 

ona oloo pisi lava lau Afioga i le Minisita. Ia o le faagasolo lava lena e sau 

mai lava i Matafaa e auala mai agai i uta i Faleaseela e pei lava ona tatalo 

atu o auala ia mo mea o public roads e tatau ona faatino ona o le faasaoina 

o nai tagata soifua i le taimi o ni Tsunami. Ia e pei ona faasolo mai i le 

Parataiso ia e pei o le tatalo lava lena a si tina lena e Pule. O le matou asiasiga 

na oo atu i ina ia na matuai tootuli lava si tinã lena, o lena e silafia e le matou 

Komiti o le manao lea o nai turisi ia i ai se auala e sulufai i ai e latalata atu i 

le faletalimalo mo le faasaoina. Ia e pei o le agaga o lena. 

  O le tele o isi matou auala galue lea e iai o lea o le a faaaoga i ai le matou 

miliona, faafetai tele i le faigamalo mo lea vaega. Ae pau o lea o le talosaga 

a le matou Itumalo ona e fai si tele, tele o nuu o le matou Itumalo o lea e 

tatalo mai ia te au ou te faaleoa ou te iloa foi o lea silafia e le Afioga i le 

Palemia ma le Minisita o Faatoaga, na ou tatalo lava i ai i le o atu i le matou 

Uluai Seleselega e faaaopopo se isi miliona i le matou miliona e faalua 

miliona ai Lefaga ma Faleaseela ona e fai lava si toatele o le matou Itumalo. 

  Ia, e faamalulu atu afai ua paopapa o le agaga lena o le faaaopopoina o se 

miliona ina ia lava ai le matou faasoa.  

 

  FOFOGA FETALAI:  Ioe, e i ai le manatu o lea ua…. ae faauma maia le 

saunoaga ua maea le taimi o le sui usufono. 

 

  Afioga MASINALUPE MAKESI MASINALUPE:  Ia, o le mea sili ua 

ou oo iai i le tulaga lea i le matou miliona. Faafetai, ae se i faamaea atu lau 

Afioga i le Fofoga Fetalai. Ia le tatou Itumalo e, Lefaga ma Faleaseela ia e 

tele nai mea ia na fia faaleo e le tou sui usufono ae leaga o lea ua faalava le 

amoa. Ona i ai lea o le talitonuga ia alofagia e le Atua le paia maualuga o le 

tatou Itumalo mai Susuga i Faafeagaiga, o Tupu ma Tamalii se i oo lava i 

Faleupolu Tofia, Faletua ma Tausi, Saoao ma le malosi o le Nuu seia oo lava 

i a tatou fanau. Ia alofagia e le Atua. Pau o lea o le matou miliona lea ua 

faamaea matou sikolasipi e 17 na faaaluina ai le tupe e $34,448.00. Ia o lea 

ua maea ona faatino i a matou fuafuaga atoa ai ma le aofaiga o si o matou 

Itumalo e 4,828 e toeititi a atoa le 5,000. 

  Ia, alofagia lau Afioga i le Fofoga Fetalai maua lou onosai maua lou 

faapalepale, ia utupupuina fulu o le segaula i le tofa a lau Afioga ia maua 

sou finagalo aua le puleaina o le tatou Fonotaga. 

  Alofagia le Afioga i le Tamaitai Palemia ia faamanuia le Atua i lau Afioga, 

e faigata tele le avega o lo o tauave ae ia maua lou toafilemu mai le tatou 

Tapaau Sili. Le Sui Palemia ma Minisita o le Kapeneta, ia alofagia e le Atua 

e faamanuia. Le la itu o le malu, alofagia lau Afioga i le Taitai ma lo outou 

itu aemaise o faipule uma o le Palemene ia maua le malosi e faatino ai o 

tatou tiute. Matagaluega faapea foi Faalapotopotoga Tumaoti ia maua le 

soifua manuia aemaise o le Ofisa ia ae ola le leo. Soifua. 

 

  FOFOGA FETALAI:  Ia malo faafetai le saunoaga lau Afioga i le sui 

usufono mamalu po o lau Afioga foi i le Minisita Lagolago e tusa ai foi o 

nisi foi o mea o finagalo i ai le Itumalo. Ia aua o le fautuaga a ia a le Nofoa, 

e lelei a le faamuamua o tatou Itumalo e le tou Komiti e lelei lena e lava ai 

le taimi, ona o lea lava tatou te tulituliloa le tatou galuega e fai si tele o le 

tatou galuega. 

  O le faamanatu a lea a le Nofoa, e lelei le faamuamua o tatou Itumalo o lo 

o faafogafoga mai, ia ua mae’a uma a tatou lauga faataupou. O le mea lea ia 

o se fesoasoani lena a le Nofoa. Ia, o le avanoa lenei o se tasi o Sui o le 

Komiti, tulai mai lau Afioga i le sui usufono mamalu o Anoamaa Nu.1, lau 

Susuga i le Faifeau. 

 

  Afioga ALAIASA MOEFAAUOUO MALAGAITUTOGIAI 

SEPULONA MOANANU (Anoamaa Nu.1):  Faafetai mo le avanoa i lau 

Afioga i le Fofoga Fetalai, ua manatu foi ua tau ma se toa i lou finagalo le 

tatou faamoemoe i le Fonousu a Samoa o lea ua tatou savalia le vaiaso lona 

tolu. Ia malo le faatoatoa, faafetai foi le tautua. 

  Ia, e manatu a o le goga i malaefono saafi o le tofa ma le faautaga e pei ona 

pau ma faamatogi i le tatou Maota, e tafaimau pea ia foi i maota siliga aua 

le fitaituga o Taitai o Samoa, lele ua paopao faatupemua o taulafoga. O 

Samoa lava ia o le Atunuu Tofi, e talatau Toga ae talatofi Samoa o ona Tofiga 

foi ma ona Mavaega ua taoto lava ae o se alaoo. 

  O le ala foi lea ua manatu ai le lauga a Anoamaa i lenei vaega o le aso, o le 

a nuunuu atu ia faatini o tausala paia ma sa ma mamalu o Samoa, 

faaleatunuu, faaletalalelei, faalemalo. E le toe faaopoopoa pe toesea i sa 

matou faamatalaga leaga o paia lava e mai le vavau e oo atu i le faavavau.  

  Ae fia faamua se faafetai i le Atua ona o lana pule faasoifua ua taitai mai ai 

le faamoemoe o le atunuu i lenei mamao ua tatou oo mai i ai. E i ai a le 

talitonuga e foe faaee i le tau ma laasaga le tuaao ni tapenapenaga a le tagata 

pe a na le i ai le agalelei ma le alofa tulituliloa o le Atua. 

  O le upu foi a le Tusi Paia fai mai a Iesu, ou te faavae lau Ekalesia i luga o 

lenei papa, e leitioa foi a manuia Samoa o le papa a lea o lea e faavae ai. 

Faafetai i le tofa na a’e i tua’a ua sola i futia ua alu, e sao lelei le faatofalaiga 

lea ua tatou manuia ai, ua tatou aeae ai i ona manuia. Ia o le viiga e foi i le 

Atua. 

  O le tulaga lava ia o le matou tulai atu, ia o matou o le isi vaega o le Komiti 

o Tupe e pei ona e saunoa ae le o mafai foi ona aveesea mo le silafia e lau 

Afioga, o matou foi o le Itu Agai. Ia, o le ala foi lea afai foi e ala atu sa matou 

fautuaga faa… ia e faapena le ala o le faamoemoe i lenei taeao. E le mafai 

foi ona natia i tua ni o matou lagona e momoli mai e nai o matou Itumalo 

aua foi fuafuaga aua e eseese uma a ia manaoga o tatou Itumalo, e le tutusa. 

  Ae ui a i lea o le a amata sa matou tala i le faafetai. Faafetai i le tatou Malo, 

lau Afioga i le Tamaitai Palemia ma lau Kapeneta faafetai o lo o mataitu pea 

le faaauauina o galuega, essential services i lona tulaga lelei. O lo o i ai le 

Falemai ma le Soifua Maloloina, o lo o i ai ia auauanga o le Aoaoga o Samoa 

ma ona Tupulaga, o lo o i ai Leoleo aua le malu o lo tatou Atunuu, tulaga o 

fesootaiga. Ia, e matou te faafetai atu, mai a i le matou Itumalo e i ai lape. Ia 

o upu a na a le Atunuu, o le a se tautai matapalapala e le atoa a I’a o sona 

faiva e se a lana atu i le ama. E faapena la matou vaai i le tulaga o le 

faigamalo, e i ai foi lape ma le atoatoa, ia o uiga a ia o le soifuaga. Ae matou 

te faafetai atu o lo o malu pea lo tatou Atunuu e ui a i feeseeseaiga o manatu 

ma finagalo o Taitai o le atunuu ia ae momoli le agaga faafetai ona o le tulaga 

lea ua tatou i ai. O i ai lava nai faaletonu e pei foi ona tatou faalogologo i ai 

i luga o Tala Fou ma tulaga faapena e pei ona i ai le tatou auaunga o le Soifua 

Maloloina ia e fofo alamea a lau Afioga i le Minisita ma la outou Aiga 

Minisita. 

  Ua fautuaina foi e nisi le tulaga o le ulufale mai o fualaau faasaina i si o 

tatou atunuu, ia tatou taumafai malosi i le malosi e gata ai lau Afioga i le 

Minisita e tatou te tete’e atu i ia mea leaga e afaina ai tupulaga lalovaoa o le 

atunuu i le tulaga lea. E i ai isi fualaau ou te iloa foi e le o toe umi ae oo mai 

e sili atu le matautia, ia ae na ona matou tuutuu atu ia malu Samoa i la outou 

taitaiga. 

  Ia o le matou agaga faafetai lona lua, faafetai i le tatou poloketi o le miliona, 

o le mea moni a ia, ua momoli mai le faafetai a nuu ma tatou Itumalo ona o 

le faamoemoe. Ia lea foi ua faaauau a la outou polokalame lea, le tatou 

Faigamalo ia sa tele foi tala ia ua leai ni tala e toe faia. Pau a o lea o le matou 

agaga faafetai e tuutuu atu. O lea e talia nai isi vaega seleni, ia, talosia ia 

faafaigofie ona faamatuu mai ae aua nei tautau ai foi ni faiga faavae matuia 

e faatuai ai. A o le agaga lea ia aumai e faaaoga aua le atinaeina o nai o tatou 

tagata.  

  E matauina a e tulai mai sui ma sausaunoa i le poloketi, ia o isi sui o 

uilipaelo, iliafi, fagavao, moavao a le aiga e toatasi. Ia manatua foi e lau 

Afioga, e ta te sua matamuli leaga o taita e tele lo ta Itumalo na o le sapelu 

se i tulou lou gutu ma le afi ma le ili naifi. Ia pei la e faalogologo mai tagata 

faapea, sole e le o fair la le mea. Ia se i toe silasila ifo leaga e iai Itumalo e 

tetele ia ma Itumalo e laiti. Ae afai ua faaaoga ia aua le pisa fua ma le 

faalogologo mai o isi Itumalo ona lagona ai lea o le le fiafia, ia ae faapena 

se lagona. A o se isi fua i le lumanai, ia se i vaai ifo pe le faasoa faapena, o 

lena e i ina le pulega o tatou faamoemoega.  

  Ia o le agaga faafetai lena lau Afioga, matou matamata foi i le Tala o le 

Tupe, ia e lua a ituaiga faigamalo, ituaiga mea o le mea foi lea o le Socialism 

ma le Capitalism. E fuafua la i ai, a e faaaogaina le isi mea, ia o lona uiga e 

faapena la lau vaai i le mea lea tatou te iai lea tatou te o i le auala lea, ia tufa 

i tagata, ave mea i tagata. Ia e faapena, o le faiga faavae ia lena e pule ai le 

Faigamalo, e iloa a la i le agai i luma. 

  O le mea foi lea sa fai e lenei itu sa vaavaai lava i Atinae, Capitalism sa 

vaavaai e fai, e faapena la le vaai. Ia lea ua toe taofi aitalafu a o le mea e fia 

faailoa, o le aitalafu e le o se gau, leaga o lea e vevesi soo ai le tatou Maota. 

O le aitalafu e fai ai le Atinae lea la e i ai fale nei tatou te nonofo ai, auala ia 

e feoai ai, o le infrastructure atoa o le telefoni ma initaneti, o mea uma ia sa 

fai i aitalafu ia. E le o se gau la, lea la ua seei mai lea na o le alu ai a aua e 

leai se aitalafu o toe faia a o lea ua faaaoga. O le mea la lea fai atu ai, eseese 

ia tatou mafaufauga na faavae ai Faigamalo. O le Faigamalo la lea i ai nei, 

ia na ona matou faapena atu ne i avesese faapea ua tupu le aitalafu ona tupu 

ai lea o le gau.  

  A o le mea moni a lau Afioga i le Taitai o le Malo, fai ni tatou aitalafu, 

lalaga tatou atinae manu o le tatou taimi lenei, manu o le tatou taimi lenei. 

Afai foi e leotele mai le isi itu, ia, leaga la e feoai a tagata i auala nei ma 

nonofo a tagata i fale nei na fai e le isi. Ae afai loa e fai e tatou nisi atinae, 

ona ou fai atu loa lea ua sao la le faamuamua a tatou i le agai i luma leaga e 

fuafua nei a taeao, e fuafua nei i tupulaga fai mai. Ae a tatou nofonofo, ou te 

le iloa po o le a le tatou mea e maua i le totogi o aitalafu, pei foi lea e manao 

e loan free. E leai la se mea e agai ai i luma tatou i le matou lea vaai, ae tatau 

ona tatou vaavaai develop le tatou atunuu faatino tatou atinae. 

  Ia o le matou lea overall view o le tatou Tala o le Tupe o lea a ua vaavaai 

ua tali le manaoga e sii totogi, faafetai, Cost of Living Adjustment ia faamalo 

faafetai. 

 

  Afioga Hon Mulipola Anarosa Ale Molioo (Minisita o Tupe):  Lau 

Afioga i le Fofoga Fetalai… 

 

  FOFOGA FETALAI:  E faamalie atu i le sui usufono mamalu se i tuu atu 

le avanoa i le Afioga i le Tamaitai Minisita o Tupe.  

  Lau Afioga i le Minisita. 

 

  Afioga Hon Mulipola Anarosa Ale Molioo:  Faafetai lau Afioga i le 

Fofoga Fetalai, e leai se agaga e faalavelave i le folasaga matagofie a le 

Afioga i le sui usufono. Ae tau a ina faamanatu i le Afioga i le sui usufono, 

e oo mai le tatou Faigamalo i le 2021/2022 ia ua oo lava i le gataaga o 

aitalafu. Ia atonu e le manao foi le tatou faigamalo e laasia le 50% o le 

mutaaga lea o le faataatiaga o tatou Fiscal Rates ia ua i ai, ia ae taua lava le 

faifaimalie. Ia o lea ua tuumamaina tatou aitalafu, o le tulaga lena na alo i ai 

le tatou faigamalo ia ua oo i le taualuga tatou aitalafu, pau lava le mea e alo 

i ai, totogi ma aua nei toe faia nisi aitalafu ae fai fuafua, fetuutuunai po o fea 

e ave i ai le faamuamua, o lena. 

  Ia e pei o se faamalamalamaga atu lea lau Afioga i le Fofoga Fetalai, 

faafetai mo lou avanoa… 

 

  FOFOGA FETALAI:  Malo faafetai. 

 

  Afioga Hon Valasi Luapitofanua Toogamaga Tafito Selesele:  Ia mo le 

faasaoina o le taimi o le sui usufono. 

 

  FOFOGA FETALAI:  Ia mo le faasaoina o lou taimi se i tuu atu le avanoa 

i lau Afioga i le Minisita o le Soifua Maloloina. 

 

  Afioga Hon Valasi Luapitofanua Toogamaga Tafito Selesele:  O se mea 

e fia fesoasoani atu ai i le sui usufono o lo o saunoa manaia tele tasi lea sui 

e ese le manaia o le faataotoga o tulaga o lo o saunoa i ai. Pau a le mea sa 

ou iai i le taimi a o saofai mai o, ae na ona ou faamanatu atu se mea o le 

1996, agai i le 2000, 2001 – 2005. O le tala lava lea a le sa Taitai i lena vaitau 

i matou fesili po o le a soonafai lava i fea na aitalafu o ai e totogia. Fai mai 

le tala o lea foi ou te molimau ma o lena e i totonu o le Hansard i lena vaitau 

se o aitalafu nei e le totogia e i ai lava tupulaga latou te totogia, e le i fananau 

mai foi latou e totogia. A ou fua la i le mea lea o nisi o saunoaga a ni Taitai 

e malosi le abuse o le tupe le power e le fuafua lelei aua tupulaga lalovaoa. 

A o lea la o le a gasolo mai tupulaga ae faulai aitalafu se i tulou ia o le gagana 

la lea, leaga sa faalogo i ai ou taliga, ma aumai foi mea sa latou faatau atu le 

tele o meatotino a le Malo aemaise foi le tulaga o aitalafu. 

  O lona uiga o ituaiga saunoaga nei a taitai nei o la ua uma atu isi taitai, 

gasolo mai o lea foi ua le toe saofai mai le isi taitai e faaeteete le tautala ona 

o Tulafono Tumau. Ae o lena ua ou fai atu o saunoaga ia e toaga e fai aitalafu 

e gasolo mai lava i latou e totogia. Se i silasila la lau Afioga? Ou te le fia oo 

la i ai ma ou te le fia faitauina ni faaletonu o lenei faigamalo e a tupulaga 

lalovaoa. 

 

  Afioga ALAIASA MOEFAAUOUO MALAGAITUTOGIAI 

SEPULONA MOANANU:  Lau Afioga i le Fofoga Fetalai, a sailiili ifo lava 

i si a’u tala na fai e leai sa’u tala faapena na fai. E mamao a se tulaga e faapea 

ua faapea e totogi e isi tupulaga, e faalagolago mai tupulaga na ia tatou. 

 

  FOFOGA FETALAI:  Malie le sui usufono mamalu e fesoasoani foi i le 

sui usufono mamalu, ona o lea e pei ua… ae o le faalogologo foi a le Nofoa 

ia e pei ua i ai se tulaga e pei ua faamalosi mai le saunoaga agai i le Malo a 

o lea ua outou faafofoga e eseese a Faigamalo o lea ua uma ona taatia Faiga 

Faavae a le Malo o lo o iai nei, ia o le ala lena. Ae e pei ua matau atu ia e 

leai o lau Afioga foi i le sui usufono mamalu e le masani foi ona siisii tele 

faapea a o lea ua matau atu e pei ua tau siisii ma faatonu le Faigamalo. O le 

ala lena o lea ua matau ai o lea foi ua tulai mai le Afioga i le Minisita leaga 

o lea ua i ai le latou Faiga Faavae mo le latou atunuu.  

  Ia se i tulai mai lau Afioga i le Minisita o Fesootaiga.  

 

  Afioga Hon Toelupe Poumulinuku Onesemo:  Ia faafetai i lau Afioga i 

le Fofoga Fetalai. Ia, e tumu i le ava i le Tootoo o Lufilufi aemaise foi o le 

Sui Faipule a o lea foi na manino le saunoaga. Na pau a lea o se feau 

taumolimoli o lo o aumai, “e lelei aitalafu”. Lau Afioga i le Fofoga Fetalai 

e lelei aitalafu peitai o atunuu milionea lava i le lalolagi ua tele le homeless 

i le tulaga lea o le atinae.  

  E pei o le isi lea vaega ua i ai o le atunuu lea o North America ua tele lava 

tagata faigaluega o lo o maua galuega ia ae ua nofo i le garage ia ona o le 

tulaga lava lea o le tamaoaiga pe a oo ina agai tele i le tulaga lea o le 

tamaoaiga o le tupe ma tulaga faapena.  

  O lenei Faigamalo ma lana Faiga Faavae o ona tagatanuu lea e pei o lo o 

tau agai iai. O le itu taua lena. E i ai foi le taimi o aitalafu pe a talafeagai e 

pei o mea lapopoa o malaevaalele o uafu ma tulaga faapena, o lo o i ai 

avanoa mo aitalafu. Ae a tuu atu e pei o le saunoaga a le sui usufono e lelei 

aitalafu e pei e faapena la le agaga e faaeteete ai ona nei faapea ane ua tatala 

faasoloatoa lea mea o le lelei o le aitalafu ma le agaga o le faaaloalo.  

 

  FOFOGA FETALAI: Ia lau Afioga i le sui usufono mamalu faaauau maia 

lau saunoaga, atonu o lena ua e maua maia le agaga o le Nofoa ma le Malo. 

 

  Afioga ALAIASA MOEFAAUOUO MALAGAITUTOGIAI 

SEPULONA MOANANU:  Leaga o lea na ou fai atu e eseese Faiga Faavae. 

Afai lava o le Faiga Faavae lea ia ae na o se matou tuutuu atu i autafa o le 

Afioga i le Taitai o le Malo a o lea e malamalama.  

  O le 2020/2021 e le na ma le laina paǔ maualalo le GDP paǔ maualalo le 

tamaoaiga. O le ala foi lena na alu atu ai le aitalafu tau i le 50%. Talu mai 

Aokuso 2022 lea na tatala ai Borders ia lea ua tatou iloa, lea ua 40% le mea 

lea ua i ai, o lona uiga o lea ua toe tulaga i le tulaga lelei. Afai o lea na mafai 

ona totogi ia o le agaga lena, o Faiga Faavae na e tatau ona fai e tatou e totogi 

ai tatou aitalafu.  

  O le tulaga foi lea e taua e le Afioga i le Minisita o atunuu ia o Amerika i 

Matu, South America o atunuu nei i le tamaoaiga nei i le 20 tausaga talu ai, 

ae na adopt loa le Socialism Services o atunuu pito i sili nei ona matitiva lea 

ua i ai, o lea ou te faamanatu atu i le Susuga i le Minisita. Ae talatalanoa i 

tua i le history o ina e te iloa ai o atunuu pito sili ia ona maualuluga le 

collaborates ona ua adopt le mea lea.  

 

  Tofa Ale Vena Ale (Faleata 4):  Lau Afioga i le Fofoga Fetalai… 

 

  FOFOGA FETALAI:  Ia malie le finagalo se i tuu atu i le Sui o Faleata 

Nu 4. Se i tulai mai lau afioga, o le a se faauilavea e agai i le sui i lea e 

saunoa po o le… 

 

  Tofa Ale Vena Ale:  Leai o le sui lea e saunoa faafetai i lau Afioga i le 

Fofoga Fetalai mo le avanoa. Ona o le finagalo o le sui lea e saunoa nei le 

Fetalaiga ia Lufilufi e toaga e fai aitalafu. O le sui lenei o Faleata e le toe 

manaomia e le Itumalo lenei le Malo ma fautuaina e aua nei toe faia ni 

aitalafu, ia faaeteete mo aitalafu. Lau afioga ma le faaaloalo lava faafetai.  

 

  FOFOGA FETALAI:  Ia ou te iloa o lea ua maua mai e lau Afioga i le sui 

mamalu, ia e lelei lava le ave faafautuaga i se auala filemu ae taua uma mea 

uma. Ae ou te musu a i le tou fevataua’i mai e pei o le a faatusatusa o lea 

mea ma lea mea. Ia ona i ai lea o le fautuaga a le Nofoa ia faamaea mai le 

saunoaga. 

 

  Afioga ALAIASA MOEFAAUOUO MALAGAITUTOGIAI 

SEPULONA MOANANU:  Lau Afioga o lea ua ou talia fautuaga ae pau 

lea o le mea e pei lava e solomua i le tagata e telē le aitalafu le fai mai e aua 

nei toe faia ni aitalafu. Ioe. A o le mea o le olaga e faapena e te alu e te nono 

mai e atinae ai lou aiga, e faapena le atunuu e te nono mai e atinae ai lou 

atunuu. E te nono oa loa e aumai e te faaaoga sese loa i ina ma le mea, ua e 

alu ma oe le mea. O le mea la lena e ta’u o le faaaogasese. Ae a aumai lava 

e fai ai le mea e tatau ona fai oka, e talanoa i ai tagata ma fiafia i ai tagata 

leaga e i ai le mea foi lea....  

 

  FOFOGA FETALAI:  Toe 3 minute o le sui usufono. 

 

  Afioga ALAIASA MOEFAAUOUO MALAGAITUTOGIAI 

SEPULONA MOANANU:  Ia lau Afioga i le Fofoga Fetalai, e e pipii foi 

lenei Itumalo i le tulaga lea ua i ai le tatou atunuu. Ia tautuana e le Malo le 

tau o le soifuaga. Ia e lelei a nisi o aiga e lava le faasoa ae tautuana ni nai 

faiga faavae e tau fesoasoani ai ia i latou i le tulaga o meaai o loo manaomia 

i aso fai pea. 

  O le saunoaga a le Afioga i le Minisita o Faatoaga i le taimi ua sola e faapea 

na alu atu le sui o Anoamaa ou te le iloa po o ai o maua na alu i le Ofisa i le 

Minisita. Ae i le tulaga lea lau Afioga i le Minisita o le tatou maketi, local 

market lea ua e saunoa ua focus le aufaifaatoaga i fafo, ae na ala foi ona 

tatou naunau e atia’e ia lava le tatou supply local e subsidise ai le import lea 

tatou te aumaia i fafo o le alaisa. O le mea la lea e i ai ua faateteleina le sau 

o fafo a o lea e manuia ai na o faifaatoaga ia e ave i fafo, ae manatua foi e 

leai ni lafoga a le aualii ia. O mea uma ia tatou te vaavaai i ai ina faapaleni 

le tatou maketi o tatou e control ina le tau o le soifuaga. Ae na ona tuu atu 

faapena lau susuga e toe vaavaai i matele le o i fafo manuia ai na o se fai 

faatoaga a o lea e oti le lautele o le atunuu e o atu i le maketi. Leaga e le tofu 

fanua uma tagata ia e i le taulaga, o i foi la e te lagona vave ai lava le leo ua 

taugata le soifuaga, taugata le soifuaga. Ia na ona matou tuutuu atu faapena 

i lau afioga i le Minisita. 

 

  FOFOGA FETALAI:  Ia malie le sui mamalu o lea ua taua le suafa o le 

Minisita, ia se i tulai mai le Minisita o Faatoaga. 

 

  Susuga Hon Laauli Leuatea Polataiva Fosi:  Ou te manatu o le a ou tali 

maioio pe a oo i le taimi e faamanino ai le mataupu lea, ae malie le sui 

usufono o lo o saunoa e pule lava le tamaloa i le ki o lana paipa, e pule foi 

le faifaatoaga i gaoioiga i fua o ana faaeleeleaga, pau le mea lea e fai atu e 

le Matagaluega ia toto ia lava. You have to plant more and more to self 

sustain our food security priority o le mea lena o lea e uunai i le taimi lenei. 

  O lea faatoa lua tausaga talu ona faataavale le tatou Uluai Seleselega o se 

mafaufauga o le faigamalo ina ia toe faatulaga le atunuu toto ia lava 

meataumafa mea uma, meaano, fualaauaina, fualaau taumafa mata, mea 

inai, ogasami o le agaga lena. Ae o le taimi lava lenei ia ana ua lalago faatasi 

le atunuu i le mea lea e taumafai atu e o faatasi ma le polokalame o le miliona 

ma le aufaifaatoaga lea e uunai, ou te talitonu tatou te taunuu i le mea lea e 

te atugalu ai, lava meaai i le atunuu toe lava income mo le export la lea tatou 

te naunau i ai. Ae faafetai mo lau faamanatu, o le manulauti lena o lea e 

uunai atu nei i le tatou Uluai Seleselega lea e tetee i ai Peseta ma Leaana, 

ioe, ia malamalama lelei o la finagalo e o e fai lelei ni o la maumaga e pei o 

lau afioga i le alii faipule ua ou vaai malo faafetai. Ua faatoa ou vaai lea ua 

e tulai e matuai gaoioi ou tala e pei o le agaga lena o le a ou faamalamalama 

pe a ou taunuu i le tulaga lea ma le agaga o le faaaloalo. 

 

  Afioga Leaana Ronnie Posini:  Lau Afioga i le Fofoga Fetalai leaga ua e 

taua lo’u igoa lau Afioga… 

 

  FOFOGA FETALAI: Ia ailoga se mea e lagalaga ai se finagalo o mea 

masani ma upu masani o le Maota. 

 

  Afioga Leaana Ronnie Posini:  Ia e saolelei lava lau afioga ae leaga a taua 

loa o lea e tauleagaina ai o maua igoa ma Peseta. Na e faalogologo lelei lava 

i lau tala lea na fai le aso na talanoa ai faatoaga na ou faafetai i lau Uluai 

Seleselega, e leai se tala leaga na fai. Faitau ifo faamaumauga na e i ai o le 

tatou Fono. 

 

  FOFOGA FETALAI:  Ia se i tulai mai lau afioga i le Minisita. 

 

  Susuga Hon Laauli Leuatea Polataivao Fosi:  O le a ou tolaulauina uma 

au upu na fai i le aso na ou leai ai i, ou te taunuu mai ae lipoti mai e lo’u 

nofoa e matautia le alu a Leaana ia oe. Sa e alu atu i lo’u ofisa oulua ma le 

Taitai o le Itu Agai a o oulua ia na pito sili ona oulua tomumu ma faaleaga 

le uluai seleselega. O le a ou tali atu pe a oo i lou taimi.  

 

  Afioga Leaana Ronnie Posini:  Lau Afioga i le Fofoga Fetalai e lelei le 

faitau mai, a lea ua maua le avanoa e te faitau mai ai Handsard lea sa fai. 

 

  FOFOGA FETALAI:  Lau Afioga i le sui mamalu mai Safata Nu 1, o lea 

foi ou te nofonofo i i ma le Hansard o lo o i ai uma mea uma sa outou saunoa 

i ai. E i ai le manatu o le a taatia se i i ai se taimi saunoa malamalama le 

Minisita ae talitonu foi lau Afioga i le Taitai o le Itu Agai e le o i ai foi i 

totonu o le tatou Tulafono Tumau a taua lou suafa ona e tulai mai lea. Ia o 

fea se mea o e silafia ai? Ia se i tulai mai la po o le a le mea o e silafia… 

 

  Tofa Hon Lauofo Fonotoe Nuafesili Pierre Lauofo:  Ia faafetai i lau 

afioga, ae pei o le mafuaaga lena ua ou fia tulai atu ai foi ona o lea ou te 

faitau foi au i le Hansard o lea ua iai lau kopi e pei ona e silasila mai, e leai 

lava se mea o ou tuuaia ai le Uluai Seleselega e faapea o faaletonu.  

 

  FOFOGA FETALAI: I lau afioga po o se isi sui usufono? 

 

  Tofa Hon Lauofo Fonotoe Nuafesili Pierre Lauofo:  I le a lea lau afioga, 

ia e pei ona saunoa mai le afioga i le Minisita ia te au i le tulaga lea… 

 

  FOFOGA FETALAI:  Faapea au o lea e te fai sao i le sui o Safata Nu 1, 

ae afai e leai sau saunoaga… 

 

  Tofa Hon Lauofo Fonotoe Nuafesili Pierre Lauofo:  Na ou tusi i le 

Afioga i le Minisita mo se Uluai Seleselega, Talomua a le isi afioaga o lou 

Itumalo ae tali mai lana failautusi, e faapea ua le toe faia ni Talomua foi ia a 

afioaga taitasi, ae ua sui la Faiga Faavae o lea ua fai faaitumalo. O lea sa tau 

tuufaatasi ai ona e 7 nuu o lou Itumalo o lea sa taumafai ai le tulaga lea ina 

ia faatino, lea la sa tuu i le aso na finagalo i ai lana Afioga i le Minisita ia ae 

sa afio atu le Afioga i le Sui Minisita. Ia ua lava lea, faafetai.  

 

  FOFOGA FETALAI:  Ia sei tulai mai lau Afioga i le Minisita po o i ai se 

isi mea o toe… 

 

  Susuga Hon Laauli Leuatea Polataivao Fosi:  Ia o le a ou tali atu pe a oo 

i lou avanoa… 

 

  FOFOGA FETALAI:  Ia lau afioga i le sui mamalu faauma maia ua maea 

lou taimi, e i ai uma lava saunoaga nei i lou taimi.  

 

  Afioga ALAIASA MOEFAAUOUO MALAGAITUTOGIAI 

SEPULONA MOANANU:  Aua alii tou te toe faalavelave alii… 

 

  FOFOGA FETALAI: Ia faamaea maia lau saunoaga a lau Afioga i le sui 

usufono mamalu. 

 

  Afioga ALAIASA MOEFAAUOUO MALAGAITUTOGIAI 

SEPULONA MOANANU:  O lea ua saunoa le afioga i le Minisita o 

Faatoaga, leai ou te faafetai atu i le Minisita i fuafuaga lelei, aemaise foi mea 

lea o tatou maketi sa leai i aso ia, sa tau sue… O le mea foi lena na tau falake 

ai le maketi o talo ona sa le maua le mea lea i isi vaitaimi ua leva ona tuu o 

o isi aualii ia ae leai se maketi, a o lea faafetai i le maketi ae sei e toe silasila 

ifo i le faapaleniga o le mea lea, leaga e tatau ona faamuamua le tatou local 

consumption ia o i ina e taotao ai i lalo le tatou tamaoaiga ma le agaga 

faaaloalo. O le matou lea tuualalo e le o se… e faia e faapea ua matou, ia o 

au o lea lava e tulai mai sui usufono e pei foi lea o se mea e faa… 

 

  Susuga Hon Laauli Leuatea Polataivao Fosi:  Lau Afioga i le Fofoga 

Fetalai o se mea laitiiti lava lea. 

 

  FOFOGA FETALAI:  Se i tulai mai lau Afioga i le Minisita. 

 

  Susuga Hon Laauli Leuatea Polataivao Fosi:  Ua ou talia lau tuualalo 

lau Afioga i le sui usufono, ae amata mai la ia oe, aua ne i toe export ina au 

talo ae faatu loa i le maketi i inei. O si au tuualalo lena ma le agaga faaaloalo. 

 

  FOFOGA FETALAI:  Ia, lau Afioga i le sui usufono mamalu, o lena foi 

e ave au talo i fafo. 

 

  Afioga ALAIASA MOEFAAUOUO MALAGAITUTOGIAI 

SEPULONA MOANANU:  Ou te teena le fautuaga lea ua aumai. Ia, ae lau 

Afioga, ia e faapena le tulaga o lo o tatou i ai. O le mea lava lea e tele ina 

tulai mai pei foi lea ua mitamita i le piliona, ua piliona le tatou tupe lea e 

faaalu. Ou te le iloa po o le a le mea e faavae ai le mitamita lea i le piliona. 

A o au ia, e piliona le faaalu ae $700,000 le faaalu. O le mea la lea ou te 

popole ai, o le faapaleniina o le mea lea, o i ina la e taatia ai, ou te le iloa po 

o le a le mea o le a tatou fiafia ai fua e faaalu se mea e le o mafai ona tatou 

maua. Ae o le a faauma atu lau Afioga i le Fofoga Fetalai. 

 

  FOFOGA FETALAI:  Ia, ua maea lou taimi lau Afioga i le sui usufono 

mamalu. O lena lava e te faalogo ia Aliimalemanu ae le faauma maia lou 

taimi. 

 

  Afioga ALAIASA MOEFAAUOUO MALAGAITUTOGIAI 

SEPULONA MOANANU:  Ia o lea o le a ou pai i si ou itumalo. E leai, ia 

manatua foi o maua lea e i le Komiti o Tupe, e tausoa foi le ma avega. 

 

  FOFOGA FETALAI:  Ia faauma maia lau saunoaga. 

 

  Afioga ALAIASA MOEFAAUOUO MALAGAITUTOGIAI 

SEPULONA MOANANU:  Ia, o lea o le a ou pai atu i si ou itumalo. 

Faafetai i le Malo i le amanaia foi o lenei itumalo i nisi o atinae. Afioga i 

Minisita, matou te faafetai atu. O le tulaga foi o le mea e tu ai le itumalo, ia, 

e taua tele mo le fesootaiga ma nai isi foi afioaga i tua atu, e pei o falemai 

ma tulaga o Ofisa o Leoleo ma ni tulaga faapena. Ae faafetai mo le amanaia 

o lenei itumalo i a outou fuafuaga. 

  Ia, le paia o le tatou itumalo aua le Susu o le Toaono ma le Saofaiga ma 

upu ia te oe Lufilufi o le Tumua ma ou Fuaiala. Ia, faafetai o lea ua maea le 

isi vaega o le tatou faamoemoe o le tatou poloketi o le tatou itumalo, ia lea 

ua oo mai ma faailoa mai le agaga fiafia aua foi le faamoemoe o le Malo. Ia 

o lea ua taumafai lava le faipule e fai se fua e faasafua i se fua lelei le tatou 

faamanuiaga ua aumai i le tatou poloketi. Faafetai mo la outou tatalo ma la 

outou tapuaiga. O le tausaga lenei na faamalolo manumalo ai se tasi foi o 

Toeaina o le Ekalesia le Susuga ia Roma o lo o galue i le afioaga i Manunu. 

Faafetai, ua tele lou sao i le tatou itumalo, ia alofagia e le Atua le faiga 

malologa ia maua so oulua laulelei ma so oulua malosi e faaauau ai le 

galuega a le Atua, ia, a ua tulai mai le Susuga ia Vaigalu i Lufilufi e fai ma 

Toeaina o le Ekalesia. Ia alo ifo ia manuia ou faiva, ia maua sou finagalo aua 

le Atua ma Lana Ekalesia ma le galuega paia. 

  Ia le paia o lenei itu o le itumalo aua le afifio o Aiga Sa Fenunuivao, Sa 

Alaiasa ma le Aloalii, il aua Matua ma le tofi faasolo i le aai o le tupu, ia 

faafetai tele lava i le tatou nuu, malo foi i la outou tapuaiga ua maua ai se 

manatu o le sui usufono. Ia faapena ona alofagia foi e le Atua le aufaigaluega 

totofi a le Atua o lo o talafaauto i totonu o le tatou itumalo ia maua so latou 

finagalo. 

  Ia, le paia foi aua Molioo ma le Ailaoa, Suafa ma Gafa ma le Alo o Sina, ia 

faamanuia le Atua. O lo o fai lava ma feiloai le tatou itumalo e ala i le tatou 

fono faavae e aumai ai finagalo o le tatou itumalo aua le atiaeina ma se 

manuia agai luma. Ia i ai le agalelei o le tatou Matai i le lagi a o alofaiva la 

outou auauna aua upufai o Samoa. 

  Ia faamanuia le Atua i lau Afioga i le Fofoga Fetalai, ia maua sou finagalo. 

Ou te manatuaina lava le tatou ooga i Ausetalia i Adelaide, o lea faatoa uma 

atu le tatou Supplementary e $6 miliona ae tatou o atu i o, e $345 miliona 

Ausetalia le Supplementary a Tasmania lava ia na o Tasmania, e leai ma ni 

lauga vevesi foi ia. A o tatou na o le $6 miliona ae tau le malolo lau Afioga 

i le tau vaovaoina o sui usufono e pei o le sui usufono o Vaimauga 1. Ia 

alofagia e le Atua ia maua lou laulelei lau Afioga i le Tamaitai Palemia ia 

manuia ou faiva. E faapea foi le Kapeneta, le mamalu o le Palemene.  

  Faafetai i le aufaigaluega a le Malo, ia maua lo outou malosi e tautua ai le 

tatou atunuu. Le tapuaiga a Samoa, faafetai. Soifua ma ia manuia. 

 

  FOFOGA FETALAI:  Malo lava faafetai saunoa i lau Afioga i le sui 

usufono mamalu o se tasi foi o sui usufono matua o le tatou Maota. Faafetai 

mo le feau, aemaise foi o nai fautuaga, o lea ua faafogafoga le Kapeneta aua 

lava le agai i luma o le tatou atunuu. 

  Ia, o le avanoa lenei o se tasi o sui usufono o le Komiti. 

  Oi, ia, e faamalulu atu i le sui usufono tamaitai mai Aleipata Itupa i Lalo 

lau Afioga i le sui usufono mamalu. 

  Afioga FAAGASEALII SAPOA FEAGIAI (Sui Usufono Tamaitai – 

Aleipata Itupa i Lalo):  Faafetai i lau Afioga i le Fofoga Fetalai mo le 

avanoa. E faatalofa atu foi ma faafeiloai atu foi il au Afioga aemaise le 

Afioga i le Tamaitai Palemia, o le Sui Palemia ma le mamalu o le Kapeneta, 

ae tainane foi sui usufono uma i alii ma tamaitai faipule i lalo ifo o lenei 

malu. I le tusi lena a Auega 3 Fuaiupu 22 & 23 e faapea; “O le alofa o Ieova 

ua le faaumatia ai i tatou, ina ua le mavae o lona alofa mutimutivale e fou 

mai ia i taeao uma, e tele lou faamaoni.” Ia atonu o lenei itula, o outou paia 

ma outou mamalu faale-Malo, faale-atunuu ma faale-Talalelei o le a ou le 

toe oo i ai. Ae ou te fia aumaia paia ma mamalu o le Atua i lenei itula e 

faamamaluina uma ai tatou ina ia le toe i ai se mea lea o le tusitusilima, po 

o ai ua mamalu, o ai ua atamai, o ai ua poto, o ai ua malosi, a ia laugatasia 

uma tatou i luma o le silafaga a le Atua i lenei itula. 

  Ia o lenei itula lau Afioga i le Fofoga Fetalai a o le i tolaulauina foi ni 

manaoga pe faaleoina foi ni manaoga o lenei foi itumalo, ia e muamua lava 

ona ou… i si ou tuagane lea ia Faleomavaega o le o lo o ma toalua i le matou 

itumalo, o lea o le a ou tamua e faaleo ni manaoga o le tatou itumalo. O a 

foi ni mea o le a pau ma galo ia te au, ia o lea faapea ona faamanatu e lau 

Afioga i le taimi o lau saunoaga. 

 Ia o lenei itula e muamua lava ona ou avatu le faamalo ma le faafetai i lau 

Afioga i le Tamaitai Minisita o Tupe, e tusa ai foi ma le Tala Autu o le Tupe 

i lenei tausaga faaletupe o le tausaga fou. Ia e lagona lava le meemee o le 

loto ona o le mafaufau i le amanaia foi o le itupa o tina ma tamaitai i totonu 

o upufai a le tatou Malo, aemaise foi e le faagaloina foi tina ma tamaitai o 

lo o fai ma Faauluuluga o Matagaluega taitasi. Ia o se mitamitaga lena i le 

amanaia o le leo o tina i totonu o le tatou atunuu. E pei foi ona tatou i ai i le 

faamamaluina lava o le uliuli, o sauaga lava o lo o tutupu i tina ma tamaitai. 

Ae faafetai o lo o tele le avanoa o lo o maua ai le tatou leo e faaleoina ai 

tatou manaoga i totonu o upufai o le tatou Malo. 

  Lau Afioga i le Fofoga Fetalai, ia na o ni nai motugaafa lava a lenei itumalo 

e fia faaleoina i lenei itula. Ae fia faaleoina lava ona o lea e le o alaala mai 

le Minisita o Galuega, ou te tuitui. O le upu lava a le tusi, o le tuitui, tuitui, 

tuitui, o le a faapea ona toina mai. O lea ou te toe talosaga atu ai i le Afioga 

i le Minisita o Galuega ona o aualagalue o si ou itumalo, toe 3 pe toe 4 ni 

aualagalue o lo o fia faaleleia. E pei foi ona faafetaia ai le Minisita o le $1 

miliona, ona o uilipaelo ia na tufa atu, ae o le popolega lena ona e le o mafai 

ona ave i uta uilipaelo e faaaoga e le aufaifaatoaga ona o le leaga o le auala, 

aua e tatau lava ona laulelei le auala ina ia umi ai foi ona faaaoga nei 

meatotino ua maua fua e aiga. O le isi foi aoga, ona e i ai le taimi o le 

Tsunami i le 2009, ia sa i ai se tina sa faasaoina lona ola e se tasi o taulealea, 

na alu atu i uta tau atu i le tina lea i lona faleoo, ia, faaaoga loa le uilipaelo 

lea e ave ai le tina lea i uta. Ae o le popolega la, ne i sao mai le faalavelave 

lea, ae afaina lona soifua ona o le lauleaga o le auala. 

  O le mea lea e tatalo atu ai i lau Afioga i le Minisita o Galuega, se i e toe 

silasila ae i lea tulaga. Ia ma le isi mea e toe faapipii atu i ai i lau Afioga i le 

Minisita o Galuega, ona se i e silasila ifo e i ai nai afioaga ia e pei o Samusu 

ma Tiavea, ona o le le lava o le suavai. E moni o la e i ai paipa, ae ua 

molimauina e nai ia aiga, pe 2, 3, 4 masina e le ola atu le suavai. Ia o lo o 

faaaoga e latou le tanevai o le timu e tau maua ai se suavai aua le gasesega 

ma mea faaaoga i totonu o aiga. 

  O le mea lea toe silasila ifo lau Afioga i le Pulega o le Suavai pe mafai ona 

toe fai sina survey i totonu o ia afioaga i le mafuaaga e le oo atu ai le suavai 

ia latou, ia pe toe manaomia se isi pamuvai e fesoasoani po o le va o Samusu 

ma Tiavea e fesoaoani atu ai i nai ia afioaga e fia maua lea fesoasoani.  

  Ia ona ou oo mai lea i le Minisita o Aoga. Lau Afioga i le Minisita, e tasi 

lava le manaoga o le matou itumalo i le faleaoga o le matou itumalo o se 

latou malae taalo. E pei ona outou silafia tasi lea kolisi o lo o tautaua i totonu 

o Samoa i faagatama a aoga, ia aemaise foi o le 7 a Malisi lea na uma atu 

nei, ia o le itumalo lea na siamupini i aoga. O tama taaalo o le Samoa 7s, o 

tamaiti lava o le itumalo lenei, o i na fofoa mai ai o latou olaga taaalo, o i i 

le itumalo lea, le Kolisi o Aleipata. Ae pau lea o le faafitauli o le leai o se 

malae lelei e faatino ai a latou toleniga, e tau o e sue nisi malae tau feoloolo 

e faatino ai a latou koleniga. Ia pei o le mea lea e molimanao mai ai i latou 

e tuu atu i luma o lau Afioga i le Minisita o Aoga se i e silasila ifo i ai i se 

fesoasoani mo le matou itumalo. 

  Ia lau Afioga i le Minisita o Fesootaiga, ona o lea e matauina pea i le matou 

itumalo, e lelei le laina i fafo, a o totonu o maota ma laoa o aiga, aemaise 

totonu o faleaoga ua molimau mai foi nisi o faiaoga, e le o manino lelei, e le 

o lelei le service i totonu o maota ma laoa aemaise o faleaoga. Ona e i ai nai 

tina matutua ma nai tama matutua o lo o fia talanoa i latou fanau ma aiga i 

atunuu mamao, ae paga lea e matua le maua lava se service lelei i totonu o 

maota ma laoa. O lea e tuu atu ai i autafa o lau Afioga se i e silasila ifo i ai i 

lea tulaga. 

  Ia lau Afioga i le Minisita o le Siosiomaga, malo faafetai. A o le manaoga 

lava o si ou itumalo, e i ai si nuu lea sa fai le latou poloketi pei o le togatogo. 

Ia na o atu nisi o sui o le siosiomaga pe faatolu nei ona o atu, ia na ona o atu 

lava, fua ifo lea pito fua ifo lea pito, sa manao i se auala savali i totonu o le 

togatogo, ae peitai e oo mai lenei taimi e le o faatinoina lea tulaga. Ae a 

outou silasila i fanau ia o lo o faatau paa i luma o le Lucky Foodtown ma le 

maketi, o tamaiti tonu lava ia e omai i i, o le togatogo lea o lea e maua mai 

ai na foi taumafa a le atunuu o lo o latou faatauina e maua ai seleni o lo o 

tausi ai o latou aiga. 

  Ia, ona faamuliai lea i se manaoga e tuu atu pea i autafa o lau Afioga i le 

Minisita o le Soifua Maloloina. Ou te iloaina lava lau Afioga e te toatamai 

tele ae avatu ni faamatalaga foi ia mai luga o le TV o luga o le Leitio ma 

Nusipepa, e te manaomia lava faamaumauga maumaututu. O lea la ou te 

tuuina atu ai i autafa o lau Afioga, se i e silasila ane i tausisoifua i alauni ma 

ovataimi. Na ou asia foi ananafi i le falemai ma ou fesilisili i taitai ma le 

aufaigaluega i se tulaga ou te manaomia lava se faamaoniga mai a latou i le 

latou auaunaga po ua faamalieina. O le tali na aumai, e leai lava se mea e 

tupu, o le mea lava lea e i ai, sa totogi, ae le o maua uma, o lo o tipi itula ma 

tipi nisi o latou taimi.  

  Ia e tuu atu ai foi i le Matagaluega a le PSC o lo o latou pulea tagata 

faigaluega, se i silasila ane i lea tulaga, ona e eseese profession, e eseese 

matagaluega ma latou matafaioi, a o le vaega lea, o le ola o tagata, o le soifua 

o lo o latou faatinoina. Ia se i toe silasila ifo i ai i le value ina o le latou taua, 

o le mamafa ma le loloto o le galuega o lo o faatinoa. E le faapea o le a ave 

uma i ai le lelei. 

 

  FOFOGA FETALAI:  Ia, malie le sui usufono mamalu se i tuu atu i le 

Minisita o le Soifua Maloloina ona o lea ua oo tonu lava lau lauga i le Ofisa 

o le Soifua Maloloina. Lau Afioga i le Minisita. 

 

  Afioga Hon Valasi Luapitofanua Toogamaga Tafito Selesele:  Faafetai i 

lau Afioga. Na o se mea faamanino ne i meaane ua... ua se ligoligo le fofoga 

o le tamaitai tausisoifua sa tautua i lea foi tiute ma le faiva. Malo faafetai i 

lau Afioga i le Tamaitai faipule. O le a ou tali manino i le tulaga o lea o lo o 

gugulu ai le atunuu. O le taimi o ou i fafo na ou faalogo mai i le vevesi o lea 

foi lava e to’a a le tai. A outou silasila mai lava o lea ou te ataata ma… Se e 

ese le taua o le tatou faafesagai ma lau mai… O lou fiafia ia i mea o luitau 

ma faitioga. Ae o na faitioga, o lo o ua taoto lava fuafuaga uma. Afai foi o e 

tau atu ma fesilisili i nisi o le soifua maloloina, leaga ou te fai i lau 

Matagaluega, o a mea tou te finagalo e tau i faipule, matua ta’u i faipule mea 

e faaletonu, ina ia lauga mai ai faipule. 

  O le mea lea e te saunoa mai ai i alauli ma totogi, masalo o le a ou tali 

manino i mea sa faavae main a vaitau seia oo mai lava i nei taimi lea faatoa 

taumafai e faatino, ina ia mafai ona tatou agai ai i luma. Ae o alauni ma… o 

le tele ia o le tiute o le PSC. Masalo ua alu le… ua toeitiiti masina o feutagai 

le PSC i faiga feutagai ma le talanoa faafesagai ma le Matagaluega, ia, o lea 

foi ua… ae o le a ou tali manino atu i lau… ne i te i ua ou talatalaina ae 

faamalie atu i sui usufono, e le faapea o i ai se faiga o fuafuaina. Masalo o 

lena faiga o se faiga e sili atu e le i tupu muamua, le faiga lea o le a fua i ai. 

Ae afai lava la e avatu lena faiga e le fiafia i ai fomai po o tausisoifua, a o 

faiga faatoa tupu i le vaitau lenei.  

  Ia e pei o lau tali atu lea, ae tatala le avanoa i so o se isi o lau Matagaluega 

e te fesili i ai. Aua ou te tulai mai i le Minisita, o faasa ona asiasi atu le media 

i le falemai, e oo i le Observer. O la e faafofoga mai le aufai nusipepa, sa 

faasa ona pue ni ata o le falemai, sa faasa ona o atu e fai ni news a le falemai, 

aemaise tulaga. Ina ua ou tulai mai, ona o atu lea o le vaega ou tusi i le CEO 

sa i ai, tatala avanoa e pue ai ata a nusipepa ma le aufai TV ma tulaga 

faapena. E pei e fefe foi lele e talanoa i le media. A o lou sui usufono, e ese 

lou fiafia e talanoa ma faafesagai ma le media ina ia mafai ona… aua o le 

tele ia o le sao, o lea foi sa talanoa le matou faigamalo ia tatala avanoa ia 

faatutusa itu uma, aua ne i taotasi i se mea e tasi. A o lea o le a outou silasila, 

o le a amata foi ona ou tautala, ou te le faaauau i lau Matagaluega, ae o le a 

ou tatala mea moni o mea na tutupu lea sa sau ai le Matagaluega e oo mai le 

aso. 

  Ia o le tala lea i le tatou Maota. Faafetai. 

 

  FOFOGA FETALAI:  Malo faafetai. Aua laia le popole le sui usufono 

mamalu, ua lava tapena mai le Minisita mo mea ia sa e atumatagi i ai, ae 

faaauau mai le saunoaga. 

 

  Afioga FAAGASEALII SAPOA FEAGIAI:  Malo faafetai atu i lau 

Afioga i le Minisita e tusa ai foi ma le… 

 

  FOFOGA FETALAI:  Ia malie ia le sui usufono mamalu mo le faasaoina 

o lou taimi, ia, se i tulai mai lau Afioga i le Minisita o le Siosiomaga. 

 

  Afioga Hon Toeolesulusulu Cedric Pose Salesa Schuster (Minisita mo 

Punaoa Faalenatura ma le Siosiomaga):  Faafetai lau Afioga i le Fofoga 

Fetalai. Leai na o sina faafesili lava leaga ne i te i ua tauleagaina le galuega 

a le Matagaluega i le saunoaga a le tamaitai faipule faapea na o le o atu lava 

ae leai se mea o faia. Pe mafai ona faailoa tonu mai po o ai le afioaga a o le 

a le vaega tonu lea, aua na pau le vaega ou te tau malamalama ai foi e i ai le 

vaega foi lea o le JEF small grants programme lea sa fund ai isi poloketi i 

Mutiatele ea po o Malaela. O lea la na fai ai, o la e faatino lava e latou i 

seleni na tuuina atu e faatino ai atinae ia e lavea ai ma vaega ia. Ae aoga foi 

lau Afioga i le Fofoga Fetalai e fautua ai, o tatou road walks po o auala ia e 

savavali ai i totonu e faamoemoe mo a tatou turisi. Afai la e o atu turisi a o 

lea e fai ai fagotaga paa, ia ua le ogatasi loa le faamoemoe o le faasao o le 

togatogo ma le tulaga lea. Faafetai. 

 

  FOFOGA FETALAI:  Ia, o lea ou te matau atu le sui usufono mamalu ua 

oo mai le tatou taimi foi lea mo le tatou malologa. Ae i ai le manatu o le a 

faaauau nisi mea o… o lea ua faafesili mai le Afioga i le Minisita pe a tatou 

taliu mai. E tusa ai ma le lafo, o lea ua faatuina le lafo ma ua pasia e le 

Palemene tatou te malolo nei i le 1:00 ae tatou toe amata i le 2:00 i le aoauli 

nei ma faaauau ai le tatou galuega e tau i le 5:00.  

  O le mea lea, o le a faataatiaese Galuega a le Fono Aoao mo le malologa, 

tatou toe feiloai i le itula e 2:00. 

 

 

  Na faataatiaese Taualumaga a le Fono Aoao Faitulafono i le itula e 1:00 i 

le afiafi. 


